
        
            
                
            
        

    
	М. Горький

	 ХҮН

	“Улсын хэвлэлийн газар” Улаанбаатар хотноо 1963 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МАНАЙ ГОРЬКИЙ

	Алс Москваг зорин мордоход нэг танил минь ингэж захиж билээ. «За чи, манай Горькийн холбогдолтой юмыг аль болохоор үзэж ирээрэй. Тэр газар очоод чи лав Горькийн тухай бидний үзээгүйг үзэж, дуулаагүйг дуулна байх. Тэр тухайгаа бичээрэй. Чамайг бичтэл би өдөр өнжихгүй захидал харуулдаж байх болно шүү» гэхэд нь би тоглоом болгож:

	— Би Горькийтой нүүр учирч уулзаад чиний тухай ярина гэхэд минь,

	— Тэгвэл би бүр чамаар захиа явуулах байж л дээ... гэж тэр анд маань мөн тоглоом болгож хэлээд даллан хоцорч билээ. Тэр бол 1960 оны намар цаг.

	Москва хот очоод би зөвхөн тэр танилынхаа захиасыг биелүүлэх гэсэндээ ч биш, чин хүслийнхээ үүднээс Горький багшийн музейд очиж үзсэн юм.

	Улаан талбайгаас тийм ч холгүй, Воровскийн гудамж гэдэг газар эртний орос барилгын маягаар барьсан хоёр давхар саарал байшин, хайсан хашааны дотор үүдэндээ залуу Горькийн барималтай аж. Эл музейг 1937 онд октябрийн нийгэм журамт их хувьсгалын 120 жилийн ойн өмнөхөн Зөвлөлт засгийн газрын шийдвэрээр нээжээ.

	Ямар нэгэн суут хүмүүсийн музей бага наснаас нь эхлээд намтарчлан үзүүлсэн байдаг тул би тэр музейд оронгуутаа Горькийн бага настай золголоо. Алексей Максимович Пешков 1868 оны 3 дугаар сарын 16-нд доод Новгород хотноо төржээ гэж том үсгээр бичиж, хожим их бичгийн хүн болохдоо Пешков нэрээ сольж Горький гэдэг нэртэй болсон, та бидний танил суут зохиолчийн хөргийг тавиад, багын нь амьдралаас үзүүлсэн зураг сэлт болон «бага насандаа», өнчрөн «хүмүүсийн дунд» орж явахдаа анх бичиг үсэг сурч нүд нээн уншсан номуудаас нь дэлгэн тавьсныг анхааран үзвэл: «Часослов» гэдэг маань мэгзмийн судар, зоригт цэрэг эрсийн тууж, түүхэн роман, Пушкин, Лермонтов, Гоголь, Тургенев, Шекспир, Сервантес, Гюго, Гейне, Флобер, Беранже зэрэг зохиолчийн түүвэр байна.

	Эхний танхимд ороход Горький Казань хот очсон түүхээр эхэлж байна. Их сургуульд сурах гэсэн нь үл бүтэхэд Горький бие даан шамдан оролдож хувьсгалч үзэл санаатай ном их уншаад хувьсгалчидтай улмаар танилцаж ажилласан тул 1889 оны намар баригджээ. «Дугаар 1096. Алексей Пешковын самууны тухай... цагдан сэргийлэх газрын хэрэг» гэж бичээстэй шарласан хавтас тэр танхимд байна.

	Горький орос орныг хөндлөн гулд хоёр удаа туулан явган нүцгэн аялж амьдралын «их сургуулийг» төгссөн билээ. «Хаа би амьдарч байна. Ямар улс намайг хүрээлж байна» гэдгийг тийнхүү яван үзсэн нь Горькийн зохиолч болоход хэмжээлшгүй их тус болжээ.

	1898 онд анхных нь түүвэр гарч Горькийн авьяас билиг орос орныг донсолгон, бадрангуй их үзэл санаатай идэвхтэй зарчим бүхий зохиол нь хүн ардыг зоригжуулах уриа болжээ. Тэгээд тэр жилээ Горький дахин баригдаж Тбилисийн шоронд суугаад гарчээ.

	Тэр үед «Амьдрал» гэдэг сэтгүүлд хэвлүүлсэн «Чөтгөрийн тухай», «Хорин зургаа ба ганц» гэдэг хоёр өгүүллэгийг Ленин ихэд үнэлж байсан юм гэж музейн тайлбарлагч ярьж холбогдох зураг, сэтгүүлийг заан үзүүлэхэд нь тэр хоёр зохиолыг монгол хэлээр орчуулснаа ярив.

	Дараагийн нь танхимд ороход «Горький ирлээ. Тун сайхан ярилцлаа. Тэр сайн хүн юм. Ардын дундаас гарсан жинхэнэ хүн юм» гэж Толстой бичсэн өдрийн тэмдэглэлээр 1900-гаад оны Горькийн намтар эхэлж байна.

	«Горький бол Европын алдарт зохиолч мөн» гэж Лениний 1901 онд хэлсэн үг түүнээс хойш хэдхэн жилийн дараа биелж Горькийн зохиол Европоор барахгүй дэлхий даяар түгэн эхлээд герман, франц хэлээр хэвлэснийг тэнд дэлгэн тавьжээ.

	Мөн 1901 онд Горький «Салхич шувууны дуу» гэдэг хувьсгалын алдарт дууллаа бичсэн билээ. Жигүүрээ эрэлхэг тэлсэн салхич шувуу хувьсгалын их шуургыг дуудан орчлон даяар нислээ.

	1903 он боллоо. «Шаарлагдсан хүмүүс» гэдэг алдарт жүжгээ Горький бичиж «Хүн гэдэг энэ нэр үлэмж их бахтай сонстож байна...» гэсэн билээ. Тэгээд мөн тэр жилдээ, анхнаасаа эхлээд насан туршаа тэрхүү «Үлэмж их бахтай» хүний дуучин болохоо тунхагласан «Хүн» гэдэг алдарт найраглал бичиж «Хүний юм бүхэн нь хүний тулд байх ёстой. Аугаа их эрх чөлөөт хүн гэгч тэргүүнээ бардам өргөн ... итгэлтэйеэ алхалнам... Хүн урагш урагшилсаар улам дээшээ дэвшнэм...» гэж уг найраглалаа төгсгөн хүний ирээдүйн сайн сайхныг мөрөөдөн идэвхтэй дуулсан юм аа.

	Оросын анхны хувьсгал буюу Горькийн амьдралын гурав дахь шат гэж дараагийн танхимыг нэрлэж болох байлаа.

	«Цуст ням гараг» гэж түүхэнд орсон 1905 оны эхний хувьсгалт хөдөлгөөний тухай 1906 онд Горький «Нэгдүгээр сарын есөн» гэдэг найруулал бичиж чухам тэр үеэс Горькийн хувьсгалт үйл ажил хүчтэй эхэлсэн бөгөөд хувьсгалын суут их удирдагч Ленинтэй анх нүүр учирч оросын хоёр сод их хүн тэр цагаас хойш бат нөхөрлөн нийтийн хэргийн төлөө хамт тэмцэх болжээ.

	Дараа нь Горький «Эх» гэдэг туужаа бүтээжээ. Энэ бол нийгэм журамт реализмын зарчмыг баримталсан дэлхийн утга зохиолын нэгэн оргил бөгөөд оросын хувьсгалыг мохоосон мэтээр хийрхэж байсан дайснуудад цохилт болж түүхийн явцад хувьсгалын талд ард түмэн цөм орж пролетарийн хувьсгал ялах нь зайлшгүй юм гэдгийг бодит амьдралаар үзүүлсэн уран зохиолоороо Горький ийнхүү нотолсон билээ. «Тун цагаа олсон хэрэгтэй ном. Хувьсгалт хөдөлгөөнд олонх ажилчин оролцохдоо ухамсар муу, урсгалаараа байв. Одоо тэд «Эхийг» уншиж ихээхэн тус олно» гэж Ленин хэлж байжээ. Энэ ном зөвхөн орос оронд ч бус дэлхийн хувьсгалт хөдөлгөөнд тус болсоор байна.

	Итали Улсын Капри аралд арав гаруй жил Горький маш их бүтээлтэй суужээ. Тэнд байхдаа «Дэмий хүний намтар», «Зун», «Эзэн», «Матвей Кожемякины амьдрал», «Окуров хот», «Бага нас» гэдэг намтарчилсан тууж зэрэг олон тууж, хэд хэдэн жүжиг, «Италийн тухай үлгэр», «Орос нутгаар» гэсэн хоёр цуврал өгүүллэгийн ном бичжээ. Орос орноор хөндлөн гулд хоёр удаа их аян хийхдээ үзсэнээ бичсэн «Орос нутгаар» гэдэг ном нь их алдартай бөгөөд «Хүн төрсөн нь», «Дуу зохиосон нь» зэрэг нь монгол хэлээр аль хэдийн гарчээ. Эдүгээ тэр цоморлогоос «Цайвар цэнхэр», «Хөнгөн сэтгэлт хүн», «Жаргал», «Айдас хүйдэс» гэсэн дөрвөн өгүүллэг нэмэн орчуулж уншигч олноо толилуулъя. Эндээс хуучин орос орны шаналалт хүнд амьдрал болон хүний сайхан сэтгэлийг уншин танилцаж болно. Хорт муу санаа, бүдүүлэг ёс, хөөрхийлөлтэй амьдрал, сайхан эрмэлзэл, бадрангуй сэтгэл, хүний сэтгэлийн зүйн нарийн учир холбоо энэ номд бий.

	Октябрийн хувьсгал боллоо. Горький хувьсгалыг уриалан дуудаж байсан билээ. Гэвч энэ хувьсгалд эргэлзэх болжээ. Хувьсгалд эргэлзэн учрыг ойлгоогүй алдаагаа хожим ухамсарч бичсэн бөгөөд сайн нөхөр Лениний ятгалга зөвлөгөөгөөр үнэн учрыг таньж 1918 оноос хувьсгалын ажилд идэвхийлэн оролцож «Дэлхийн утга зохиол» гэдэг сэтгүүл гарган ажиллажээ. Түүнээс хойш Горький «Артамоновынхны хэрэг», «Клим Самгины амьдрал» зэрэг алдарт зохиолоо бичив.

	Октябрийн хувьсгалын үлгэр жишээгээр, тэдний биет тусламжтайгаар хувьсгал хийж хуучин ёсыг халсан монголын ард түмэнд зөвлөлтийн шинэ утга зохиолын үлгэр жишээ бас хэрэгтэй байлаа. Тэгээд монголын сэхээтнээс Горькийд 1925 онд захидал бичиж зөвлөгөө хүсэхэд Горький хариу бичсэн нь: «Монголын элчин сайд танаа. Таны нэн сонирхолтой захидал илгээсэнд үнэн зүрхнээс танд талархана. Монголын сэхээтний гүйцэтгэхээр тавьсан зорилго хэдий их бөгөөд хэцүүг та нар тодорхой мэдрүүлж өгөв. Та болон таны нөхөд зориг төгөлдөр буйг үнэн зүрхнээс ерөөе.

	Та нар үүсгэсэн чухал их хэрэгтээ ямар ч эргэлзээгүй бат итгэх нь лав. Монголын сэхээтэн та нарын эрэлхэг шийдэмгий эхэлсэн ажлаас илүү чухал бөгөөд хэцүү ажил ертөнц дээр байхгүй. «Манай хүч төдий л их биш» гэж та нар бичиж байна. Энэ бол та нарыг сандруулах ёсгүй. Учир нь хүний тоо чухал биш, чанар чухал шүү. Хэдэн арван шийдэмгий хүний хүчээр зовлонт оросын үй түмэн тариачин, шинэ амьдралд дэвшин буйг та нар илхнээ мэдэх биз. 

	«Оросын уран зохиолыг монгол хэлэнд орчуулахдаа ямар зарчим баримтлах вэ?» гэж та асууж байна. Энэ асуудалд та нарыг хангаж чадахуйц яв цаваар би хариулж чадна гэж үү дээ... Монголын ард түмнийг Европын байдал ба түүний олон түмний одоо цагийн хүсэлтэй танилцуулахаар европ зүгийн номоос идэвхтэй зарчим, ухааны шургуу мөрийг илт үзүүлсэн бөгөөд номой чөлөөг хүсэх биш, харин жинхэнэ чөлөөг хүссэн зүйлийг шилж орчуулбал зохих болов уу гэж би санаж байна» гэжээ. 

	Алексей Максимович Горький бол Зөвлөлтийн утга зохиолыг үндэслэгч мөөн. Тэр хүн, утга зохиолын их онолтон бөгөөд нийгэм журамт бодит үнэнийг үзүүлэх утга зохиолын эхийг тавьж хувьсгалаас хойш утга зохиолын эгнээнд орж ирсэн зөвлөлтийн олон зохиолчийг сурган хүмүүжүүлсэн ажээ. «Цуцалтгүй хөдөлмөрлөх дуртай, өөртөө хатуу шаардлагатай Алексей Максимовичийн олон талын асар их мэдлэгийг нь би гайхдаг билээ» гэж Шолохов хэлжээ. 

	Горький бол зөвхөн зөвлөлтийн зохиолчдын багш төдийгүй шинэ монголын зохиолчдын хүндлэн суралцдаг багшийн нэг бөгөөд дарлагдсан хүн ард, ажилчин ангийн эрх чөлөөг хамгаалан бичдэг зохиолч болгоны багш, дотнын сайн нөхөр юм. 

	Уг музейн эцсийн танхим болох 11 дүгээр танхимд ороход оросын алдарт зохиолчийн уран бүтээлийн дэлхий дахины ач холбогдол бүр ч ил тод байв. Бодит амьдралыг тусгасан Горькийн зохиолын үзэл санаа өрнө дорнын дэвшилт зохиолчдын бүтээлд ихэд нөлөөлжээ. Горькийн өгүүллэг, роман, тууж, жүжиг, шүүмж, судлал, нийтлэлийн түүвэр гараагүй орон ховор юм. Тэр танхимд 45 орноос ирсэн олон хэлийн ном дэлгэн тавьсан нь цөм Горькийн зохиол байлаа. 

	«Горький минь ээ, яруу найргийнхаа дөлнөөс надад нэгэн оч хайрлаач» гэж Энэтхэгийн яруу найрагч Али Сардар Жафри бичжээ. 

	Хятадын Горький гэж алдаршсан их зохиолч Лу Синь орчуулсан Горькийн «Эх», «Клим Самгины амьдрал» гэдэг зохиолын хятад эхийг тэнд дэлгэн тавьсан байлаа. 

	«Энэтхэгт хүн болгон бичиг үсэг мэддэг болоход Горький айл болгонд ойр дотнынх нь хүн болно» гэж Брэм Чаанд хэлсэн байна. 

	Латин америкийн орны газрын зураг дунд орчин үеийн нэрт яруу найрагч Пабло Нерудагийн хөргийг тавиад түүний хэлсэн үгийг сийрүүлэн бичсэн нь: «Бидний ойлголт, үзэл, хүслийг өөрчлөхүйц тийм үнэн сайн сайхныг америкийн зохиолчдын бүхэл нэгэн үед Горький багш хэлж өглөө. Горькийн уран бүтээл зөвхөн дэлхийн утга зохиолын санд ороод зогсох бус манай амьдралд гүн шингэж байна» гэжээ. 

	Манай монголд Горькийн гучаад зохиолыг орчуулан хэд хэдэн ном болгон хэвлэсэн билээ. Музей үзээд би санал сэтгэгдэл бичих дэвтэрт нь бодсоноо тэмдэглэхдээ «манай Горькийн холбогдолтой юмсыг аль болохоор үзэж ирээрэй» гэсэн нөхрийнхөө нэрийг мартаагүй. Тэгэхэд минь «Горькийтой нүүр учирч уулзаад чиний тухай ярина» гэж анддаа хэлж байсан маань биелэх шиг санагдлаа. 

	Музейгээс гараад явахад Москвагийн гудамжаар хүн хөл ихтэй. Хойш урагш алхалсан, зөөврийн тэргэнд суусан, буусан хүн олныг ажихад эд бүхэн цөм Горькийн танил гэж хэн нэг нь хажуугаас шивнэх шиг боллоо. Тэгээд манай шилдэг яруу найрагч Ч. Лхамсүрэнгийн «Горький амьд» гэдэг шүлэг санаанд орлоо. Тэр шүлэгт:

	 

	Максим Горькийн наян таван насны ой боллоо. 

	Магнайн үрчлээнд өтөлсний шинж алга. 

	Олон боть зохиолоо түгээсээр манай Горький 

	Орчлон даяар хүмүүсийн дунд явж байна... 

	 

	гэж байдаг. 

	Зөвхөн тэр гудамж ч биш Москва тэр чигээрээ, Москва ч биш, зөвлөлт гүрэн тэр чигээрээ, зөвлөлт гүрэн ч биш, дэлхий дахин тэр чигээрээ Горькийн танил юм гэж би бодлоо. 

	Горькийн зохиолтой улам улам танилцах бүрий бид эрдэнэсийн баялаг уурхайд улам гүн орох мэт шинэ шинэ зүйл нээн олж ихийг сурдаг билээ. Иймээс урьд өмнө монгол хэлээр орчуулж гараагүй бөгөөд Горькийн шилдэг өгүүллэгүүдэд ордог «Мальва» мэтийн арван өгүүллэгийг түүн, Горькийтой улам гүн бат танилцахад нь монгол уншигчдадаа тус болох сон гэдэг чин санаа өвөрлөж монголчлон, Горькийн музей үзсэн тухай энэхүү тэмдэглэлээр оршил болгон хэвлүүлэв. 

	 

	М. Цэдэндорж

	 


ХҮН

	I

	... Өнгөрсний сүүдрийг ой ухаан маань сэргээж, түүнээс зүрх рүү хүйт даах цагт санаа, намрын хурц нар шиг эдүгээгийн самуурлыг төөнөн шарж, эргэх мөчид орчны замбараагүйн дээгүүр эргэлдэн дэвж, урагшлан нисэх ч чадалгүй болон сэтгэл ядран шаналах цагт хүний үлэмжийн их дүрийг би өмнөө дуудан ирүүлдэг билээ.

	Хүн гэхэд цээжинд минь наран мандах шиг болж, саруул гэрэлд нь агуу сайхан, эмгэнэлт хүн алгуурхан урагшаа, дээшээ дэвшинэ!

	Хүний өргөн магнай, цогтой хөнхөр нүдийг харахад минь цөхрөхдөө бурхныг бүтээж, сэргэх үедээ түүнийгээ ниргэдэг тийм үлэмжийн хүчин бүрдсэн аймшиггүй санаа — хүүгийн туяаг үзэж байнам. 

	Хязгааргүй орчлонгийн цөлд алдаршсан, нэгэн өчүүхэн хэсэг газар дээр гав гагцаар хориггүй уудмын гүн рүү цаглашгүй хурдаар довтолгон «Яах гэж амьд явна» гэдэг шаналган тарчилгасан асуудалд орооцолдон Хүн гэгч эрэлхэг давшсаар, тэнгэр газрын бүхий л нууцыг уудлах замаар дээшээ дэвшнэм. 

	Тэгж явахдаа Хүн бэрхтэй, цөхрөлтэй, бахтай замаа зүрхнийхээ цусаар услан тэрхүү халуун цусаараа гандашгүй найргийн цэцэг цогцлуулж, уймарсан сэтгэлээр уйтгарлан хашхирах дуугаараа эгшиг хөгжим урлан бүтээж, туршлагаа шинжлэх ухаан болгож, энэ ертөнцийг нар өгөөмөр гэрлээрээ гийгүүлэх адил, алхам бүрдээ амьдралыг чимэглэж Хүн гэгч үргэлжид урагшлан, дээшээ дэвших нь дэлхийн зам заагч алтан гадас одон буюу... 

	Мэс адил зэвүүн зэлүүн болоод цахилгаан адил санаа—хүүгийн хүчээр зэвсэглэн эрх чөлөөтэй, эрэлхэг Хүн амьдралаас дээгүүр, хүмүүсийн алс тэргүүнд, аж төрлийн ээдрээн дунд ганцаараа, аймайгүй алдааныхаа дунд ганцаараа явахад... тэд бүгд нь түүний эзэрхэг дарангуйлан хяхаж сэтгэлийг нь шархлаан, тархийг нь тарчлаан, тэднээс болж түлэгдтэлээ ичиж зовох болгож, тэднийг устгахад уриалдаг байна. 

	Явж байна! Чингэхэд Хүний цээжинд хэвшил бургинам. Өглөг шалсан увайгүй гуйланч шиг биеэ тоох дуу өөдөөс нь гангинан Холбоо гэдэг зууралдсан бөс, зүрхийг нь чөдөр өвс шиг ороож халуун цусаар нь ундлаад хүчээ дүйхийг тулган шаардаж... жолоогүй хүслэн хүмүүсийг эзэгнэж дотор сэтгэлийг нь мөнхөд захирахыг шунана. 

	Харин аж төрөхийн аар саар зүйлсийн үүл манан нь хүний зам дээрх шавар шавхай, зам зуурт нь муухай бах мэлхий адил буюу. 

	Нарыг гараг тойрох адил, Хүнийг бүтээлч сэтгэлийн нь цогцос болсон үргэлжийн хомхой дуулал нягт хүрээлнэм. Түүний алс хойноос нь Нөхөрлөл хазганаж өмнө нь ядарсан Найдвар явна. За тэр, Хилэн бадарсан Занал гуай гартаа зүүсэн тэсвэрийн гинжээ хангинуулан байхад түүний уймарсан царайг Итгэл, балайрсан нүдээр ширтэж таалан тэврэхээр хүлээж байна... 

	Хүн өөрийнхөө бүтээлч сэтгэлийн цогцсыг зэрэмдэг, дутуу дорой гэдгийг сайн мэднэ ээ! Мухар сүсгээр хордож элэнхий ноорхой хувцас өмссөн тэдгээр цогцос Санаахүүгийн араас, бүргэдийг хэрээ дагаад гүйцэхгүйн адил өширхөн дагахаар үл барам, харин түүнтэй өрсөлдөн маргаж, хааяа тэд нийлэхдээ хүчирхэг бүтээлийн нэгэн дөл болж бадарна. 

	Бас тэнд хүний мөнхийн дагуул хөлгүй далдын үхэл авхай, хүний амьдрах сэтгэлийн бадарсан зүрхийг нь үнсэхэд хэзээд бэлэн дагаж явна. 

	Хүн гэгч, мөнхийн дагуулуудаа цөмийг нь мэднэ. Тэрний адгийн нэг нь Тэнэглэл гэдгийг ч бас мэднэ ээ... 

	Шуурга шиг гүжирмэг, бас ч далавчтай Тэнэглэл хүмүүсийн араас дайсагнан харж, Санаа чадлаараа жигүүрлэн, түүнийг зэрлэг бүжигтээ татан оруулахыг эрмэлзэзнэм...

	Гагцхүү Санаа гэдэг нь Хүний хань, гагцхүү түүнээс Хүн хагацашгүй, гагцхүү Санааны дөл хүний замын харанхуй төөрөл Саад хийгээд байгалийн балар нууц, зүрх сэтгэлийн уймраа, амьдралын ээдрээг гийгүүлнэм. 

	Хүний чөлөөт хань Санаа, зүг бүрд соргог, хурц харж бүхнийг төгс гийгүүлэх нь:

	— Дурлалын хар хор, булай гох нь хүссэнээ эзэгнэх түүний хүсэл, гутаах гэснээ гутаах эрмэлзэл, үзэшгүй муухай царайтай Сэрлийг ч бас;

	— Найдварын аймхай шантрал, түүний хойнох төрсөн дүү нь болох хээнцэр ганган, бас ч өөрийн амтат үгээр бүхнийг хэзээ ч хуурахад бэлхэн явдаг Хуурмаг зан;

	Нөхөрлөлийн өмхөрсөн зүрхийг Санаа гийгүүлж, түүний биеэ отсон болгоомж, саваагүй зан, атаархлын ялзарсан толбо, гүтгэлгийн үр хөврөлийг уудлан илтгэнэм. 

	Хар Заналын хүчийг Санаа харж хэрэв түүний дөнгийг тайлан авбал тэрээр газар дээрхийг цөм түйвээх бөгөөд Шударгын нахиаг ч хайрлахгүй гэдгийг мэдэж байна. 

	Үл хөдлөх Итгэлийн өнөөх хамаг сэтгэлийг хэмлэхийг зорьсон цаглашгүй эзэгнэх хомхой хүсэл, хэрцгийн далд хумс, даамгүй хүнд далавчийн цөхрөл балай сохор нүдийг нь Санаа гэрэлтүүлж байна. 

	Үхэлтэй ч Санаа тэмцдэг. Адгууснаас хүнийг цогцлуулж, бурхдын дүрийг бүтээж ертөнцийн нууцыг тайлах түлхүүр болсон шинжлэх ухаан хийгээд гүн ухааны суртлыг буй болгосон энэхүү эрх чөлөөт, эрэлхэг Санаанд муу мунхаг, хий хоосон хар Үхэл заналт дайсан мөөн. 

	Түүний хувьд Үхэл бол гуйлгачинтай адил юм аа. Тэр гуйлгачин хиртэй тулам чирч хар нутаг хэсэж мөхөж ялзарсан хаягдал шавхруу түүнгүүтээ бас өнгөтэй өөдтэйг ч сэм хулгадаг билээ. 

	Ялзарсан үнэр нэвчиж айдсын нөмрөг хэдэрсэн, бие сэтгэл, хэлгүй Үхэл, Хүний өмнөтэй аймшигт хар таавар болон ямагт зогсоход цогцлон бүтээсээр авч цааш бүтээх хүсэл цаглашгүй, наран гэрэл адил хурц, үхэшгүй мөнх Санаа нь тэрхүү Үхлийг сорин шинжнэм... 

	Ийнхүү ээдрээт амьдралын харанхуй мананг зүсэж уймарсан Хүн, улам улам урагшилж улам улам дээшээ дэвшнэм. 

	 

	 

	II

	Тэгээд Хүн сульдан савлаж, гиншгэнэн, хэлмэгдсэн зүрх нь Итгэлийг эрэлхийлэн, дурлал, энхрийллийг гуйж дууднам. 

	Доройтоход төрдөг Гутрал, Цөхрөл, Гуньхрал нэрт зэрэмдэг гурван хар шувуу муу ёр зөгнөн эргэлдэж түүний сэтгэлийг уймруулан Хүн гэдэг өчүүхэн ухамсар нь хорхой, явцуу Санаа гэдэг чинь ч хүчгүй, ариун Бахархал нь ч инээдэмтэй хөөрхий, юу ч хийлээ гэсэн Хүн мөнх биш шүү дээ гэж уйтгарт дуу дуулна. 

	Ёрын энэ хуурмаг дуунд хүний шархалсан зүрх шимширч, эргэлзлийн зүү тархи руу нь шивж, гомдлын нулимс нүдэнд нь цайлалзана... 

	Хэрвээ Хүний Бахархал хилэгнэхгүй бол Үхлийн аймшиг түүнийг Итгэлийн харанхуй руу албадан хөөхүйеэ дурлал бардам мишилзэн тэвэрч эрх чөлөөтэй атал ганцаардахын ганьхрал, хэвшлийн хөвдөг цалгарыг аз жаргалын амтат үгсээр халхлан далдална... 

	Аймхай Найдвар, Хуурмаг зантай хамтран, амар баясгалан, номой хүлцэнгүйн жаргалын тухай дуулж зүүрмэглэж байгаа дотор сэтгэлийг нь зөөлөн сайхан үгээр бүүвэйлж Залхуурлын замаг, түүний төрсөн охин Уйтгарын саварт түлхэн атгуулна. 

	Тэгээд хүн харалган сэтгэлийн харгайгаар увайгүй Хуурмаг зангийн амтат хороор тархи зүрх хоёроо яаран хордуулна. Тэр Хуурмаг зан нь хүн гэдэг бол мал лугаа адил хүлцэнгүй байхаас өөр тавилангүй гэж илэрхий сургана аа. 

	Гэтэл Санаа зоримогхон бөгөөд хүнд хайртай учир Хуурмаг зантай хорсон тэмцэлдэх талбар нь Хүний зүрх болно оо. 

	Хуурмаг зан, хүнийг дайсагнан мөрдөнө. Хүний тархийг өт адил цөхрөлтгүй хигж, цээжийг нь ган гачиг адил хуурайлж, биеийг нь яргачин адил тарчлааж, Зүрхийг нь үнэнийг эрэлхийлэх Уйтгарлалын цэвдэг гараар хайр гамгүй базална. Тэрхүү амьдралын догшин, мэргэн үнэн нь аажим аажимдаа хуримтлагдах авч төөрөгдлийн манан дундаас, Санааны төрүүлсэн гэрэлт нэгэн цэцэг адил дурайн харагдана. 

	Хэрвээ Хүн Хуурмаглалын хоронд хордож гүйцвэл гэдэс цатгалан, сэтгэл тайван, амьдралын аар саар зовлонгоос ангид байхаас илүү жаргал энэхүү ертөнцөд үгүй гэж өрөвдөлтэйеэ итгэнэ. Тэр цагт бахаа ханасан сэтгэлийн торонд орсон Санаа, жигүүр юүгээн уйтгартай хумхиж Хүнийг зоргод нь орхиж зүүрмэглэнэ.

	Тийнхүү адгийн муу Уйтгарлалын охин ялзарсан Гутамшиг, Хүний тал талаас мөлхөж түүний тархи, зүрх, нүд тэргүүтнийг өлөн тоосоор булна. 

	Тийнхүү Хүн, өөрийн муугаас болж Санаа болон Бахархал үгүй адгуус болж хүн чанараа алдъюу...

	Гэвч хүний дотор хэрвээ эгдүүцэл төрвөөс Санаа нь сэрж осол эндлийнхээ өргөсөнд хатгалуулан, эргэлзлийнхээ очинд идүүлэн, элэнхий үнэний балгасан дундуур цааш ганцаар зорих болно оо!

	Тэрхүү Эрэлхэг, ихэмсэг, эрх чөлөөт Хүн, үнэний нүүрийг зоригтой харж өөрийн эргэлзэлд ийн өгүүлнэ:

	— Намайг та нар хүч чадалгүй явцуухан бодолтой гэж худал хэлж байна! Ухаан бодлынхоо өсөж байгааг би мэдсээр үзсээр байна! Өчнөөн төчнөөн зовлонг өөрийн биеэр туулж ийнхүү ухаан суулаа. Хэрвээ би ухаан суугаагүй бол түрүүчийнх шигээ зовж байх сан билээ... 

	— Тэгээд би цаг ирэх бүр улмаа алсуур бодож, улам алс харж, улам ихийг эрмэлзэх боллоо. Ийнхүү миний хүсэл бадрах нь ухаан суусны гэрч мөөн! Гэвч эдүгээ миний ухаан оч адил жижиг байна. За яах вэ. Очоос түймэр гардаг биз дээ! Би бол орчлонгийн харанхуйд дүрэлзэх ирээдүйн түймэр юм аа. Тэгээд би бүх ертөнцийг гэрлээрээ гийгүүлж түүний түг түмэн нууц ээдрээг тайлж орчлонг өөртэйгөө зохицуулаад өөрөө ч бас журам горимтой болж, гал усны гашуун зовлон бүхэн нэрвэгдэж гүйцсэн энэхүү орчлон... дээрх бурангуйг гэрэлтүүлж муу муухай бүхний нь өнгөрсөн үетэй нь авслах тавилантай!

	— Би бас, аймшигт дарагдсанаас болж бие биесээ барьж идэх адгуусны сүрэг болгон хүмүүсийг хүлэгч осол, эндэл, төөрөгдөл бүхний уяаг тайлах тавилантай!

	— Хуучин, явцуу, бохир гамшиг бүхнийг хөнтөрч эвдэн устгаж Санааны дархалсан эрх чөлөө, гуа сайхан, хүмүүсийг хүндэтгэхийн тавцан дээр шинийг цогцлуулахын тулд Санаа, намайг бүтээсэн билээ. 

	— Хүмүүсийн хүсэл эрмэлзлийн гутамшигт гуйланчлалын эвлэршгүй дайсан би, хүн бүхэн Хүн шиг байгаасай гэж хүснэ!

	― Нэгэн хэсгийнхээ дааж давшгүй хүчир хөдөлмөрөөр нөгөө хэсэг нь гэдэс цатгалан сэтгэл амар суух энэхүү амьдрал юутай ичгүүртэй муухай тэнэг бил ээ!

	― Хүний амьдрал, тархи толгойг аалзны шүлс адил торлох муу хэвшил, мухар сүсэг, ажиг сэжиг бүхэн тонилох болтугай! Тэр бүхэн хүмүүсийг дарангуйлан амьдралд садаа болох учир тэр бүхнийг устгана би!

	― Миний зэвсэг бол Санаа юм. Миний хүчин чадлын ширгэшгүй эх булаг бол Санааны эрх чөлөөнд бат итгэсэн итгэл, түүний үхэшгүй мөнхөд, түүний урлан бүтээх чадалд итгэсэн бат итгэл юм!

	― Санаа бол амьдралын бурангуй дахь гагцхүү үнэн итгэлт үүрдийн гэрэлт цамхаг болж гутамшигт төөрөгдлийн харанхуйг соён гийгүүлнэ. Тэрээр улам тодрон гэрэлтэж нууцын ёроолгүй харанхуйг улам гүнээ гийгүүлж байна. Үхэшгүй мөнх Санааны гэрэлд дулдуйдан түүний хойноос би улам урагшлан дээшээ дэвшнэм. 

	― Санаанд дийлдэшгүй бат цайз, давшгүй сахиус гэж газар, тэнгэрийн алинд чиг байхгүй! Тийнхүү хамгийг цогцлуулах чадалтай тул өөрийн нь өсөн хөгжихөд садаа болох алив бүхнийг устгах төгс эрх түүнд буй.

	― Элэнхий үнэний зомгол болсон мухар сүсэг, одоо үед амьдралыг бүрхэгч төөрөгдлийн үүлс, мөнхүү Санааны нэгэн цагт бүтээн шатаасан элэнхий үнэний үнс буюу гэж тавтай хэлж болно. 

	― Тэрчлэн ялалтын үр шимийг хүртэгчид бус, харин тулалдааны талбарт үлдэгчид ялах буюу... 

	― Амьдралын агуулга нь бүтээн цогцлоход буй. Бүтээн цогцлох нь утга чанар төгөлдөр мөнх үйлс мөн!

	― Амьдралын бурангуйг аль болох гүнээ, хурцаар гийгүүлэхийг зорино. Тийм үхэл бол надад шагнал юм. 

	― Өөр шагнал надад хэрэггүй. Захирах эрх эдлэх нь ичгүүртэй бөгөөд уйтгартай. Хуримтлуулсан баялаг бол дарамттай, зовуурьтай. Алдар гавьяа бол алд биеэ үнэлж эс чадан, амьтны өмнө сөхрөн заншсан арчаагүй этгээдийн мухар сүсэг мөн гэж би мэдэж байна. 

	― Эргэлзэл гэгч Санааны очноос хэтрэхгүй. Тэрээр өөрийн биеийг тэнсэн үзэж илүүдсэн хүчнээсээ таныг төрүүлж, өөрийн чадлаар тэжээдэг ажээ.

	― Миний ахуй сэтгэл, үхэшгүй мөнх Санаатай маань нэгдэж, цээжинд минь бүтээлийн аугаа их нэгэн дөл бадраад тэрхүү дөлөөр хэрцгий, харанхуй, гамшиг бүхнийг цээжнээсээ цоргин хөөж шатаан Санаа минь эдүгээ хүртэл бүтээн цогцолсоор буй тэр бурхан болох цаг надад ирнэм. 

	― Хүний юм бүхэн нь Хүний тулд байх ёстой. 

	― Аугаа их, эрх чөлөөт Хүн гэгч тэргүүнээ бардам өргөн хуучин мухар сүсгийн чандар, төөрөгдлийн буурал манан дунд дахин ганцаар алгуур авч итгэлтэйеэ алхалнам. Ард нь улирсан үеийн тоос тортог хөшиглөн харанхуйлж, урдаас нь түүнийг тайвнаа хүлээгч түг түмэн таавар угтнам. 

	Тэдгээр таавар нь тэнгэрт түгсэн од шиг тоо томшгүй олон. Хүний замын хүзүү гэдэг хязгааргүй урт бүлгээ. 

	Тийнхүү, уймарсан Хүн урагш урагшилсаар улам дээшээ дэвшнэм. 


ХӨНГӨН СЭТГЭЛТ ХҮН

	Өглөө зургаан цагийн үед унтаж байхад минь дээрээс нэг амьтан хүндээр дарж намайг маажлан, 

	― Босоорой! гэж чих рүү орилов. 

	Гэтэл тэр нь миний нэг марзан найз, үсэг өрөгч Сашка эвхэрсэн шаргал үстэй, гүрвэл шиг ногоон нүдтэй. Тугалганы ис хөөнд түүний нүүр халтартжээ. 

	Тэр Сашка орноос минь намайг татаж босгонгуутаа ийн хашхиран өгүүлэх нь: 

	― Зугаалж гаръя даа! Өнөөдөржингөө хэснэ ээ. Би мөнгөтэй. Зургаа хорь бий. Тэгээд ч Стекахын төрсөн өдөр! Саван чинь хаана байна? гэж тэр булан дахь угаагуур тийш очоод сайтар угаахдаа тургилан бас ам хамхилгүй ярих нь:

	― Хүүеэ, од гэхийг чинь германаар астра гэдэг үү?

	― Тэр чинь грекээр байх аа. 

	― Грекээр ий? Манай сонинд шинэ хянагч авгай шүлэг хэвлүүлэхдээ астра гэж гарын үсгээ тавьж байна. Овог нь Трушеникова гэнэ. Нэрийг нь Авдотья Васильевна гэнэ. Үзэсгэлэнтэй сайхан эхнэр юм. Гагцхүү дэндүү тарган... Алив, самаа өгөөч... гэв. 

	Олсон шаргал өтгөн үсээ самаар зулгаалгаж нүүрээ үрчийлгэн уурлаж байснаа гэнэтхэн үгээ тасалж дуугүй болоод цонхны халтар шилэнд нүүрээ сайтар харна. 

	Шөнийн бороонд норсон гадаах тоосгон ханан дээр нар тусан улбар туяарна. Ус гоожих яндангийн дээдтэй алагтуу сууж өдөө цэвэрлэх ажээ. 

	― Царай минь муухан зохисон юм даа. Алагтуу яасан ганган юм бэ, хараач! Алив, надад утас зүү өгөөрэй, би товчоо хадъя... гэж Сашка хэлэв. 

	Тэр хатгуулсан янзтай эргэлдэхэд нь ширээн дээрх цаасны тасархай хийстэл сэвэлзэнэ. 

	Тэгснээ цонхны хажууд зогсоод зүүгээ дүй муутай барьж асуусан нь:

	― Лодырь1 гэж хаан байсан юм уу? гэв. 

	― Лодырь гэж байсан. Тэрүүгээр яах гээ вэ чи?

	― Сонин юм! Лодырь гэж байсан тэгээд энэ бүх залхуу амьтад түүнээс үүссэн байх гэж би бодсон юм. Эхлээд гуанзанд орж цай уугаад, дараа нь оройн мөргөлөөр сүмд очиж сахилтай охидыг харна байгаа, би тэдэнд дуртай, хүүе ээ, хэтийн төлөв гэдэг чинь юү гэсэн үг вэ? гэж асуув. 

	Тэрээр дэлдүүр тоглоом элсээр дүүрэн байх адил асуултаар дүүрэн байдаг. Хэтийн төлөвлөгөө гэж юу болохыг тайлбарлавч тэр сонсож баралгүй цааш өгүүлэх нь:

	― Хэвлэх үйлдвэрт шөнө нөгөөх Улаан Даалуу гэгч шог найруулагч чинь согтуу эхнэр шиг хөлчүүрчихсэн орж ирээд надад наалдаад л: Чиний хэтийн төлөвлөгөө юү вэ? гэж шалах юм гэв. 

	Гадуур цамцныхаа товчийг хуучин ормоос нь арай дээгүүрдүүлж хадаад цагаан шүдээрээ утсыг тас хазан томбогор улаан уруулаа долоогоод хөөрхийлөлтэй үглэх нь:

	― Ном унших хэрэгтэй. Тэгэхгүй бол тэнэг хархүү явсаар л үхнэ гэж Лизагийн хэлдэг ч үнэн. Гэтэл хэдийд унших бил ээ? Ер зав гарахгүй гэв. 

	― Чи хүүхэн хөөхөө багасга л даа... 

	― Би чинь хүүр юм уу? Би ямар хөгширсөн биш! Гайгүй ээ, гэрлэхээрээ болино гэв. 

	Тэр суниагаад цааш бодолхийлэн хэлэх нь:

	― Лизатай сууна. Ай, ганган хүүхэн дээ! Тэр чинь, нөхөр минь нимгэн ноосон даавуун сайхан даашинзтай, мундаг гэж байгаа! Тэрний сайхныг харахаас л хөл минь чичрэх юм. Тэгээд залгичихмаар байх юм гэв. 

	Тэгээд би сүрхий хүний дүр үзүүлнэ. 

	― Өөрөө залгиулчхав даа гэв. 

	Тэрээр өөрийгөө зөвтгөсөн янзтай инээвхийлэн бужгар үсээ сэгсэлзүүлж:

	― Саяхан манай сонинд оюутнууд маргахдаа, дурлал бол аюултай гэж нэг нь хэлж, нөгөө нь үгүй ээ, аюулгүй гэсэн! Зальтнууд! Оюутнуудад хүүхнүүд дуртай, яг л цэрэгтэй адилхан гэж ярив. 

	Гудамжинд гарахад бороонд угаагдсан засмалын чулууд хожгор түшмэлийн гавал шиг гялалзана. Тэнгэрт цасан цагаан үүлс хуралдан хөвсийж, үүлэн хунгар дунд наран хэсүүчилнэ. Намрын ширүүн салхи хүмүүсийг унасан навчис лугаа адилаар гудамжаар тууж, биднийг түлхэн чимээ чийртэй шуугина. 

	Сашка жихүүцэн,  тос болсон өмднийхөө халаасанд гараа хийв. Тэр зуны хөнгөн гадуур цамцтай, бас дотуураа цэнхэр цамц өмсөж, элэгдсэн хуучин савхин гуталтай ажээ... 

	Шөнө дундын бурхан ниснэм гэж тэр алхаатайгаа ая нийлүүлэн уншаад:

	― Энэ зүгээр шүү? Хэн бичсэн юм бэ? гэв. 

	― Лермонтов. 

	― Би тэрийг чинь дандаа Некрасовтай андуураад байдаг юм. 

	 

	Тэр хүүхэн гайхамшгийг ихэд хүсжээ. 

	Тэгээд нартад удтал зовжээ 

	 

	гэснээ ногоон нүдээ ирмэчин, бодолхийлж бүдэгхэн дахин уншсан нь:

	 

	Тэр хүүхэн гайхамшгийг ихэд хүсжээ... 

	 

	― Ээ бурхан минь! Үүнийг би тун ч сайн ойлгож байна. «Гайхамшгийг хүсэхдээ» би өөрөө нисмээр л ойлгож байна... 

	Дүнсгэр байшингийн хаалгаар хүрэн улаан банзалтай, шүр сувд зүүсэн бараан цамцтай, саатай торгон алчуур нөмрөн гоёсон хүүхэн гарч ирэв. 

	Сашка, үнгэгдсэн муу малгайгаа шүүрэн авч тэр хүүхэнд мэхэсхийн:

	― Хатагтайн амгаланг айлтгая гэв. 

	Хүүхний дугариг хөөрхөн царай таатайхан инээмсэглэснээ түдэлгүй нарийн хөмсгөө сэртэсхийн зангидаж ууртай дуугаран айсан янзтай өгүүлэх нь:

	― Би таныг ер нь танихгүй гэв. 

	― Тэр ч яах вэ! Эхлээд танихгүй байснаа танилцаад дасалцдаг... ийм л байдаг шүү гэж Сашка хөгжүүн хариулав. 

	― Хэрэв чи дүрсгүйтье гэж байгаа бол... гээд тэр авхай эргэн харваас, эзгүй гудамжны тэртээ үзүүрт байцай тээсэн тэрэг л явна. 

	― Бид номхон улс! гэж Сашка итгүүлэн хэлээд хүүхэнтэй зэрэгцэн явж нүүр өөд нь харан;

	― Таны төрсөн өдрийн ой өнөөдөр биз дээ? гэв.

	― Алив, та болиоч!

	Авхай тоосгон замаар шаахайгаа тов товхийлгэн түргэн алхалтаар Сашка үлдэж хоцроод бувтнан:

	— Болно, хоцроодохъё, яасан сээхгэр эд вэ! Даанч миний занд тохирох хувцас надад алга даа! Өөр хувцастай сан бол лав тоож сонирхох байсан биз гэлээ. 

	― Төрсөн өдөр нь өнөөдөр гэж чи яаж мэд ээ вэ?

	— Мэдэлгүй яах вэ! Хамаг сайхнаа өмсчхөөд л сүм рүү явж байна даг. Би даанч ядуу юм даа. Ихээхэн мөнгөтэй сэн бол доо! Тосгонтой болчихсон шиг аятайхан амьдрах сан... гэснээ, ― Хүүе, хараач гэв. 

	Сахалтай дөрвөн эр, булан тойрон будаггүй авс дамнан гарч ирсэн бөгөөд түрүүнд авсны тагийг толгой дээрээ тавьсан хүүхэд алхалж, араас нь чулуу шиг хүйтэн царайтай өндөр гуйлгачин таяг тулан дагаж авснаас цухуйсан талийгаачийн зэгэл хамраас улаан нүдээ салгахгүй ширтэх ажээ. 

	― Мужаан нас баржээ... гэж Сашка малгайгаа авч, ― Танил төрлөөс нь холдуулж хайрла бурхан минь гэж хэлээд нүүр дүүрэн инээмсэглэн цогтой нүдээ хөгжилтэйхөн гялалзуулж тайлбарлах нь:

	— Нас барсан хүн таарвал буян нэмдэг. За, цаана чинь гэв. 

	«Москва»» гуанзанд орлоо. Жижигхэн тасалгаанд ширээ, сандал шахцалдуулан тавьж ширээгээ ягаан бүтээлгээр бүтээгээд, гандсан цэнхэр хөшигтэй цонхон дээрээ ваартай цэцэг олныг тавьж цэцгийн дээдтэй канар бялзуухайг торонд суулгажээ. Энэ бүхэн эрээн мяраан дулаан тавтай аж. 

	Шарсан хиам, цай, хугас шил архи «Перс хүн» гэдэг тамхинаас арваад ширхгийг захиалаад Сашка, эзэн хүний янзтай, цонхны хажуугийн ширээний ард суугаад өгүүлэх нь:

	― Хүндтэй таатай амьдрах сан даа. Гэтэл чи, тэр ч тийм биш, энэ ч ийм биш гээд л яагаад юм бүгдийг шүүж байдаг юм бэ? Цөм л зүйгээрээ л байна. Чи ер нь хүнтэй таарахгүй, хүнээс гадуур зантай хүн юм. Чи минь хатуугийн тэмдэг шиг хаашаа хүн бэ? Хатуугийн тэмдэг тавихгүй байхад үг ойлгогдож л байна. Гэтэл маяг журам ч юм уу, сайхан болгох гэж ч юм уу үгийн сүүлд хатуугийн тэмдэг тавих юм. 

	Тэрний зэмлэх зуур би түүнийг ширтэн: «Энэ хархүүд хэчнээн зан ааш хутгалдаа вэ дээ! Ийм ихийг багтаасан хүн чинь хүнд үзэгдэхгүй өнгөрөхгүй» гэж бодов. 

	Тийнхүү номлохоо хэдийн уйдаад тэр хутга авч таваг хангинуулахад шувуу цочиж канар бялзуухайн ягшран жиргэх дуу тасалгаа дүүрэв. 

	― Чарлалдаад! гэж Сашка төвөгшөөн хэлээд хутгаа хаяж, хонгор үсэндээ хуруугаа шургуулан бодлогошрон үглэх нь:

	― Лизатай сууж болохгүй л дээ! Яаж ийгээд нэг болж мэдэх юм. Тэр хүүхэн надад дурлах болов уу? Би түүнд ухаангүй хайртай! гэв. 

	― Тэгээд Зинаг яах юм бэ?

	— Зина яах вэ, жирийн л, харин Лиза ганган... гэж Сашка тайлбарлав. 

	Сашка өнчин болоод тэнүүчилж долоон настайгаасаа элдүүрчнийд зарагдаж, тэгээд үсчнийд, хоёр жил гэлэнгийн тээрэм дээр туслагч хийж мөн үсэг өрөгчөөр хоёр жил ажиллаад байгаа билээ. Сонинд ажил хийхдээ тэр онц дуртай. Нэг мэдэхэд л тэр ажлын завсраар бичиг сурчихсан, тэгээд бичгийн нууцад ихэд татагдсан хүн билээ. Ялангуяа шүлэг унших их дуртай, мөн өөрөө ч бичдэг бөгөөд тугалганы бал шингэж үнгэгдсэн цаасны тасархай надад авч ирдэг нь харандаагаар жигдхэн бичсэн бичигтэй байдаг. 

	 

	Хар нуурын захад үзэхтэйгээ зэрэг

	Хамгийн анх харахдаа чамд дурлав. 

	Байс байсхийн сайхныг чинь бодно. 

	Баяр минь, зовлон минь!

	 

	гэсэн дандаа иймэрхүү нэгэн, адилхан санаатай, хэлбэр нь ижилхэн шүлэг байна. 

	― Энэ чинь бас л шүлэг болоогүй байна гэж хэлэхэд минь тэр гайхаж

	― Яагаад? Энд нь ха, ха гэж толгой холбоод энд нь ба, ба гэж толгой холбосон байхыг харахгүй юу гэнэ.

	― Тэгвэл чи Лермонтовын шүлэг ямархан сонсогддогийг сана л даа... гэхэд, 

	— Хайн, тэр чинь удаан сургууль хийсэн. Би бол дөнгөж эхэлж байна! Би мөн л дасна шүү дээ... гэдэг билээ. 

	Түүний тийнхүү биеэ өмөөрөх нь инээдтэй боловч зэвүүцмээр юм огт үгүй. Тэрээр хувцас угаагч Стехапа шиг, амьдралыг өөртөө дурласан гэж бат итгэх бөгөөд хүссэн бүхнээ хийж, хаана ч амжилттай явна гэж боддог ажээ. 

	Сүмийн хонх оройн мөргөлд дурамжхан дуудна. Шил доргиож бүхий чимээг чагнан канар бялзуухай дуугүй болжээ. 

	― Мөргөлд очих уу, болих уу? гэж Сашка бувтнав. Тэгснээ: ― Явъя! гэж шийдэв. Замдаа тэр унтууцах нь: 

	― Хүүеэ, ямар сонин юм бэ? Надад сүмд дандаа уйтгартай байдаг. Тэгсэн мөртөө очих дуртай байх юм. Хөөрхий, тэр залуу гэлэнмаанууд мөн өрөвдөлтэйеэ! гэв. 

	Сүмд ороод тэр, гуйлгачин янз бүрийн зовлонтон зогсож байгаа үүдэндээ зогсож шовгор малгайтай, цагаан царайтай олны зогссон тал өөд ногоон нүдээ бүлтийлгэн сонирхон ширтжээ. Тэд цөм хар чулууг хагалж босгосон лугаа адил цэх зогсоно. Жигдхэн дуулахад нь, гайхалтай цэвэр нэгэн зүйл сонстоно. Бурхны алтан гуу гялалзаж, зулын гэрэл гүнгэрвааны шилэнд тусаад алтан ялаа адил үзэгдэнэ. Зовлонтнууд санаа алдан чадах өчүүхэн маани уншлагаа шивгэнэн, гал нь буусан нүдээрээ сүмийн дээвэр өөд ширтэн өлийнө. Хүн зон цөөн, хаа очихоо мэдэхгүй, хийх юмгүй зарим нэг нь л иржээ. 

	Сашка урдтай нь зогссон, гозгор малгайтай томхон гэлэнмааг ажиглан байна. Түүний дугариг нүүр болон далд байгаа нүдийг нь харах гэж Сашка өлмий дээрээ өндийн мөрөн дээгүүр нь өнгийж үнсэх гэж байгаа юм шиг амаа дутуу ангайгаад эрээ цээргүй шохоорон ширтэн харав. 

	Гэлэнмаа толгойгоо жаахан гудайсхийгээд хүзүүгээ хэлтийлгэж түүний өөдөөс цатгалан муур, хулгана ажих лугаа адил харжээ. Сашка даруй намсхийж миний ханцуйнаас угзран гадаа үүдний зайцад гарав.

	― Ай, тэр авгай намайг ямар сүрхий харав аа! гэж тэр айсан янзтай нүдээ анин өгүүлэв. Тэгснээ гадуур цамцныхаа халааснаас малгайгаа сугалж аваад хөлөрсөн нүүрээ арчин үрчийнэ. 

	― Ай, ямар айхавтар авгай вэ, би чөтгөр шиг харагджээ. Бүр зүрх минь ширдхийлээ! гээд инээснээ, ― Үгүй, бүр л Шорвог гуайг амсуулчихсан юм шиг байна! гэв. 

	Сашка сайхан сэтгэлтэй боловч хүмүүсийг өрөвдөх гэгч үгүй. Тэрээр баян хүний өгөхөөс илүү их мөнгө гуйлгачинд дуртай өгч магадгүй. Яагаад гэвэл тэр гуйлгачлахад дургүйдээ өгч байгаа юм. 

	Амьдралын аар саар явдлууд түүний сэтгэлийг ер үл хөдөлгөнө. Тэр тухай харин инээж бахдаж ярина. 

	― Хүүеэ, Мишка! Сизов шоронд оржээ гэж тэр хөгжилтэйхөн хэлээд, ажил хийж явж явж шүхэр хулгайлахад нь түүнийг бариад авчээ. Хулгай хийж чадахгүй, чааваас. Би явж байлаа, тэгсэн чинь, түүнийг манааны хүн хонь шиг тууж явна. Хоншоор нь цонхийчихсон, уруул нь унжчихсан байв. "Мишка!" гэж хашхирахад намайг танихгүй шинжтэй дув дуугүй байна билээ гэнэ. 

	Бид мухлагт орж, Сашка нэг боодол мармелад аваад учирлан өгүүлэх нь:

	― Степахад зориулж чихэртэй талх авах хэрэгтэй байсан юм. Гэтэл би чихэртэй талханд дургүй, мармеладыг илүү гэж бодож байна... гэв. 

	Бас боов, самар авч, тэрээр дарсны дэлгүүрт ороод нэг нь хундан, нөгөө нь байван шиг өнгөтэй хоёр лонх архи худалдан авав. 

	Тэгээд юмсаа сугавчлан гудамжаар алхахдаа тэр, гэлэнмаагийн түүхийг зохион ярьсан нь:

	― Сүрхий эхнэр! Лав мухлагийн худалдагч байсан байх аа. Байгаа байр нь тийм юм. Тэр лав эрээ мэхэлдэг байсан байх аа. Харин нөхөр нь лав жулдрай юм байсан байх аа... энэ эхнэрүүд гэдэг зальхай улс!.. Степаха ч ялгалгүй... гэв. 

	Тэгээд бид ногоон саравчтай, бор хүрэн байшингийн үүдэнд хүрэв. Хашааны хаалгыг Сашка эзэрхэнгүй өшиглөж нээгээд, малгайгаа хэлтгий дарж намжирдан, хус, бургас моддын шарласан навчис хөглөрсөн хашаан дотуур алхлав. Хашааны мухарт цонхтой нь чацуу өвс ургасан угаалгын байшин цэцэрлэгийн хашааны хайс тулж бүртийн харагдана. Дээвэр дээр нь шар ногоон хөвд ургаж, залхуутайхан, навчсаа унагаж байгаа модод дээрээс нь тонгойн ганхана. Угаалгын байшин нь бах мэт харагдах бөгөөд бидэн тийш хоёр цонхоороо уйтгартай, итгэлгүйхэн ширтэх ажээ. Хөхиүн нүдтэй, том цоохор царайтай, дөч орчим насны тарган эхнэр хаалгаа тайлж өгөхдөө зузаан улаан уруулаа мишилзүүлэн инээж:

	― Юун таатай зочид вэ гээд ая дуу болоход нь Сашка түүний тунтгар мөрийг тэвэрч, нүүр лүү нь тонгойн өгүүлэх нь:

	— Нууц увдисыг ологч эрхэм  Степаха Ялимовна таны амгаланг айлтгая гэв. 

	― За, би тэгдэггүй! гэхэд нь, 

	― Гэсэн ч ялгаагүй... гэж хэлэв. 

	Сашка тэр хүүхний уруулыг гурвантаа үнсээд дараа нь хоёулаа үнссэн орыг арчихдаа хүүхэн алгаараа, Сашка малгайнхаа оройгоор арчив. 

	Бортого, сагс, тэвш овоолсон угаалгын байшингийн харанхуй пинд Степахын охин Паша гэдэг алтан шаргал өнгөтэй, сайхан өтгөн гэзэгтэй, томоос том хонин бор нүдтэй, бүсгүй хүүхэд халуун тогооны дэргэд хөдлөх харагдана.

	― Паняд мөргөлийн өдрийн мэнд хүргэе гэж Сашка хэлэхэд:

	― За, за! гэж охин хариулав. 

	― Зэм чинь, баярлалаа гэж хэлэх хэрэгтэй гэж Степаха хажуугаас нь омогдов. 

	― За, яамай! гэж охин уцаархан давтав. 

	Угаалгын гэрийн гурван хувийг нь том пийшин эзэлжээ. Урьд нь тавиур байсан газар өргөн ор тавьж бурхны доорх буланд нь цайны ширээ засаж хананы ёроолоор урт вандан тавьсан нь тэвш тавихад аятай ажээ. Сэгсгэр нохой өлөн нүдлэн онгорхой цонхоор харах бөгөөд цонхны доод хүрээн дээр хумс нь хугархай лужир хөлөө тавьжээ. Цонхон дээр савтай азаргана, улаан цэцэг байна. 

	― Аятайхан суудаг юм байна гэж Сашка хэлээд явцуухан тасалгааг ажиглан харснаа тоглож байна гэсэн янзтай над руу нүдээ ирмэв. 

	Гэрийн эзэгтэй пийшин дотроос талхаа нямбайхан аваад хүрэн хальсан дээгүүр нь хумсаараа дарлаж үзнэ. Нар шиг гялалзсан халуун тогоогоо барьсаар Паша орж ирээд Сашка тийш гунигтайхан хөнхийн харахад Сашка уруулаа долоолон өгүүлэх нь:

	― Чөтгөр гэж дээ! Талханд дуртай над шиг нь гэрлэж байх болжээ! гэв. 

	― Талхны төлөө гэрлэдэггүй гэж Степаха эхнэр ухаалаг өлгөн өгүүлэв. 

	― Би ч мэднэ ээ!

	Цэлхийсэн мээмтэй угаалгачин бүсгүй хөгжилтэйхөн инээж байснаа сүрхий харж ийн өгүүлрүүн:

	― Гэрлэж чиг амжина. Намайг мартаж чиг амжина гэхэд нь:

	― Харин чи хэчнээнийг мартсан бэ? гэж Сашка инээмсэглэн асуув. 

	Степаха мөн л инээнэ. Тэр хүүхэн насныхаа хэрд тохируулалгүй эрээн мяраан хувцас өмссөн нь угаалгачинтай ер адилгүй, харин хадамчин эхнэр буюу төлөгч лүгээ адил ажээ. 

	Түүний охин нь уйтгартай үлгэрийн сайн санаат охин шиг болоод бидний дунд илүү юм шиг, ер нь газар дээр илүүдсэн юм шиг санагдана. Түүний талх идэх нь хүртэл яс ихтэй загас идэх адил болгоомжтой. Түүний томоос том нүд нь агшин бүр л Сашка тийш алгуур хялалзан, түүний хөнгөн нимгэн нүүрийг сохор хүн мэт хачин ширтэх ажээ. 

	Цонхны доор нохой, юм горьдсон янзтай намуухан гиншинэ. Гадаа гудамжнаас цэргийн хөгжим сонстож, олон хөлийн жигд чанга гишгэх чимээтэй том бөмбөрийн бөглүүхэн дуу ая нийлүүлнэ. 

	― Цэргүүдийг харах гэж гүйхгүй яагаа вэ? гэж охиндоо нөгөө авгай хэлэхэд, 

	― Яах юм бэ!

	― Болж дээ! гэж хэлээд Сашка талхны хальсыг нохойд хаяж өгөөд, ― Надад өөр юү ч хэрэггүй юм шиг л санагдах юм! гэв. 

	Томбогор мээм дээрх цамцаа засангуутаа Степаны гэргий, эхийн харцаар түүнийг ажив. 

	― Мөн худал хэлэв ээ! Чамд зөндөө л юм хэрэгтэй биз... гэж сүүрс алдан өгүүлэв. 

	― Би худал хэлээгүй. Би зөвхөн энэхэн агшны л юмыг хэлж байна. Хэрэв л намайг Паша, нүдээрээ чичээд байхгүй юм бол одоохондоо надад өөр юү ч хэрэггүй... гэж Сашка өгүүлэв. 

	― Над хэрэгтэй юм биш дээ гэж охин эгдүүцсэн янзаар аяархан өгүүлэхэд эх нь хөмсгөө ууртай хөдөлгөсөн боловч уруулаа жимийн дуугүй байлаа. 

	Сашка сэтгэл зовсон бололтой займран хөдлөөд охин тийш хөнхийн хараад ууртайхан ярьсан нь:

	― Бурхан минь, миний сэтгэлд ямар нэгэн нүх байх шиг байна. Сэтгэлээ амар тайван байлгах гэж бодоход би яагаад ч чадахгүй юм. Максимыч минь, чи бодооч, муу байхдаа би сайн байх сан гэж хүсэх юм. Тэгээд сайн цаг учрахаар бас уйтгартай болчих юм! Яагаад тэр вэ? гэв. 

	Тэрүүнд хэдийн «уйтгартай болсон нь» илэрхий. Цовоолог нүд нь давчуу тасалгаанд эргэлдэн хурдан хурдан хөдөлж өөлж сонжсон галаар бадарна. Хэрэгтэй газраа орж чадаагүй хүн болохоо ухамсарч тэр тухайгаа дөнгөж л тааж мэдэж байгаа нь илэрхий. Амьдралын замбараагүй байдал тэрхүү өрөвдөл гутамшигтай замбараагүйг олж харахгүй түүнд дасчхаад байгаа хүмүүсийн тухай тэрээр сэтгэл хөдлөн ярьж байв. Түүний бодол нь айсан хулгана адил уймран байх бөгөөд хутгалдсан бодлыг нь гүйцэн олоход бэрх ажээ. 

	― Миний бодлоор бол цөмийг нь буруу байгуулжээ. Сүм байхад л хажууд нь юу болдог гэж бодно! Иннокентий Васильевич Земсков шүлэг бичиж хэвлүүлэхдээ:

	 

	Зүрхний харанхуйг гийгүүлсэн 

	Зүгээргүй агшинд баярлана. 

	Ариун биед чинь хүрсэн 

	Аятайхан агшинд баярлана

	 

	гэж бичсэн мөртөө эгч хүүхнийхээ байшинг буруу заргаар авсан, бас саяхан өөрийн зарц хүүхэн Настяг гэзэгдэж зодсон... гэж ярив. 

	― Яалаа гэж тэр вэ? гэж Степаха асуугаад галууны сарвуу шиг улайн мулцайсан гараа харан, нүүр нь чулуу шиг болоод нүдээ буруулах ажээ. 

	― Яагаад юм бэ хэн мэдэх вэ... тэр хүүхэн шүүхэд заргалдах гэхээр нөгөөх нь гурван рубль өгч орхисон чинь больчихсон гэнэ, тэнэг чинь! гэж ярив. 

	Тэгээд Сашка гэв гэнэт сандлаасаа босон харайгаад:

	― За, бид явах ч болчихлоо гэв. 

	― Хаашаа? гэж эзэгтэй асуув. 

	― Ажилтай, орой ирнэ... гэж Сашка худал хэлэв. 

	Тэгээд тэр Паша руу гараа сунгахад тэр нь хурууг нь харж хүрэх эсэхээ хэдэн агшинд шийдэж ядан байснаа салах түүс болсон янзтай Сашкагийн гарыг атгажээ. 

	Гадаа гарлаа. Сашка малгайгаа хэлтгий дарж бувтнан:

	― Чөтгөр гэж... надад энэ хүүхэн дургүй юм... надад ч гэсэн түүний өмнө ичгүүртэй юм. Орой ирэхгүй ээ... гэлээ. 

	Тааламжгүй бодол, нүүрэн дээр нь тууран гарах шиг царай нь улайна. 

	― Степахаг хаяна байгаа... энэ чинь дэмий наргиан. Энэ хүүхэн надаас хоёр дахин эгч юм шүү дээ... гэж Сашка хэллээ. 

	Гэвч гудамжны булан тойронгуут хэрэг шал өөр болж сэтгэл нь цэлмээд, 

	― Тэр авгай надад, бурхан минь, цэцэг арчлах мэт хайртай байдаг, хөөрхий! Бүр сэтгэл хөдөлмөөр! Тун сайн, төрсөн эхтэйгээ байхаас ч дээр! Мундаг шүү! Ай, авгайчуул уу, найз минь, тэдэнтэй тун бэрх шүү дээ! Ер нь ч сайн улс шүү... тэднийг тун их хайрлах ёстой... Гэтэл тэр бүхэнд тааруулах уу даа? гэж Сашка ярив. 

	― Тэгэхлээр нь чи ядахдаа нэгэнд нь сайн дурлаач.., гэж би санал болгов. 

	― Нэгд нь, нэгд нь, нэгийг үзээд алд л даа гэж тэр бодлогошрон үглэнэ. 

	Сашка голын цэнхэр усны цаадтайх алсын хонгортсон нуга, алтан навчсаар хомсхон хувцасласан бут, намрын салхинд сэгсийн харлахыг харан царай нь уяхан бодолд дарагдаад таатайхан дуртгалаар цээж дүүрэн явна. Тэгээд тэр нь голын уснаа туссан нарны туяа мэт сэтгэлд нь гялалзан наадаж байх шиг байна.

	Сүмийн хэрмийн хойдтойх гангын дэргэд зогсоод тэр:

	― Сууя гэж хэлэв. 

	Сэмжин үүл салхинд туугдан, нугын дээгүүр сүүдэр нь нүүнэ. Голын тэнд загасчин завиа чигжиж юм балбана. 

	― Хүүеэ, Астархань явах уу? гэж Сашкаг хэлэхэд:

	― Яах юм бэ? гэв. 

	― Зүгээр. Тэгвэл Москва руу?

	― Лизаг яах юм бэ?

	― Лиза юу, тэр чиг... гэж хариулав. 

	Тэгээд над руу эгцлэн харж асуух нь:

	― Би түүнд ер нь дурла аа юу, үгүй юү?

	― Чи энэ үгээ мэргэчээс л асуумаар юм гэхэд тэрээр хөхрөх бөгөөд инээх нь хөнгөмсөг, хүүхдийн инээд шиг, нар сүүдэр хоёрыг ээлжилж харснаа, босон харайгаад:

	― Одоо чихэрчин хүүхнүүд гарч ирнэ дээ. Дөхье! гэв. 

	Нүд рүүгээ малгайгаа дарж өмсөөд, халаасандаа гараа шургуулж тэрээр ихэд санаашран гудамжаар яаран алхлав. Хуарагнаж барьсан дан байшингийн хаалгаар, цэнхэр хормогчтой, алчуур зангидсан хүүхнүүд цувран гүйлдэж шуугин гарч ирэв. Зэртгэр нүдтэй, хар үстэй, монголжуу царайтай, цээжээ яг барьсан улаан цамцтай Зина хүүхэн ч гарч ирлээ. 

	Тэр хүүхний гараас шүүрэн бариад Сашка:

	— Явж кофе ууя гээд залгуулан ярих нь: ― Чи одоо тэгээд тэр муу хожгор нохойтой суух гэж байгаа юм уу даа. Тэр чинь чамайг хардаад байх болно шүү дээ!

	― Эр нөхөр нь хойно хардах ёстой. Тэгээд яах вэ? Чамтай суух уу? гэж Зина нотлон ярьж, 

	— Надтай ч суух хэрэггүй гэж Сашка хариулав. 

	― Боль доо. Ажил хийхгүй яагаа вэ? гэж хүүхэн зэвүүрхэнэ. 

	― Зугаалж явна. 

	― Ай даа, чи юу... Би кофе уух дургүй байна. 

	— Үгүй ер! гэж Сашка үг өлгөөд тэр хүүхнийг талхны мухлагт хөтлөн оруулж цонхны хажуугийн бяцхан ширээний ард суугаад Зинагаас ийн асууруун:

	― Чи надад итгэдэг үү? 

	― Үнэг, зараа, араатан болгонд итгэдэг, үнэндээ чамд бүр илүү! гэж чихэрчин хүүхэн алгуурхан хариулах ажээ. 

	― За, тэгвэл би чамаар дуусъя гэж Сашка хэлэв. 

	Энэхэн агшинд сэтгэл нь уймарч байгаагаа Сашка итгэж, уруул нь чичрэн, нүд нь нулимстаж үнэхээр догдолжээ. 

	― За, би дүүрчээ, нулимсандаа живж үхэх нь ээ, би жаргалыг олж чадахгүйгээс хойш, тийм л тавилантай байж дээ. Гэхдээ харин чамд таатай юм болохгүй дэг шүү! Би чамайг ер амар заяа үзүүлэхгүй дээ. Тэр эр чинь яах вэ, гэртэй, морьтой байг, гэхдээ л чи намайг дурсахгүйгээр үмх ч юм залгиж чадахгүй дээ. Тэгж л мэдээрэй... гэхэд нь чихэрчин хүүхэн:

	― Хүүхэлдэйгээр тоглодог цаг минь өнгөрчээ гэж уурласан боловч аяархан хэлжээ. 

	— Чиний хувьд би хүүхэлдэй юү, айн?

	— Чамайг хэлсэн биш!

	— За тэр, Максимыч минь, эднийг хараач! Ямар ч сэтгэлгүй, бүр могойн төрөлтөн! Зүрх рүү хатгаж шаналгачхаад, чи муу хүүхэлдэй гэж ярьж байх улс гэж Сашка хэлэв. 

	Сашка зэвүүрхсэндээ гар нь хүртэл чичирч, нүд нь омогтойхон харанхуйлжээ. 

	— Ийм юмстай яаж амьдрах бил ээ? гэж тэр асуув. 

	Би тэднийг гайхан ажигласаар «Сайн жүжигчин» гэж бодов. Түүний тоглох нь чихэрчин хүүхний сэтгэлийг сэртхийлгэхэд, алчуурынхаа булангаар уруулаа арчаад хүүхэн тааламжтайяа асуусан нь:

	— Ням гарагт чи чөлөөтэй юү?

	— Юунаас, чамаас уу?

	— Бүү тэнэглэ! Нааш ир! гэв. 

	Тэд зайдуу тийшээ очиж, Сашка нүдээ гялалзуулан шивгэнэж их л шаргуу зөндөө юм ярихад хүүхэн уурлангуй гунигтай дуугаар:

	— Бурхан минь! Чамайг ямар эр гэх вэ?

	— Би юу? Ийм л эр дээ! гэж Сашка хашхираад хажуудаа байгаа мухлагийн хүүхнээс ер ичсэн юмгүй нөгөөх хүүхнээ хурдхан чанга тэвэрч уруулыг нь үнслээ:

	— Яаж байна аа, чи? Галзуу юм шиг... гэж хүүхэн гараас нь мултран айж цөхөрсөн дуугаар өгүүлэв. Хүүхэн нь шувуу шиг дэрхийн хаалгаар гарахад Сашка ядарсан янзтай ширээний хажууд ирж суун, толгой сэгсэрч дургүйцэн ярьсан нь:

	― Зан нь тийм юм! Хүүхэн биш, араатан гэв. 

	― Чи тэр хүүхнээр яах гэсэн юм бэ?

	— Түүнийг нэг муу хожгор улаачтай битгий суугаасай гэсэн юм! Шал балай юм... Түүнд би дургүй гэж ярив. 

	Тэгээд хөрсөн кофе уугаад тэр саяын явдлыг хэдийн мартаж, сэтгэлээсээ шүүн өгүүлэх нь:

	― Хүүеэ, баярын ч юм уу, жирийн ч гэсэн өдөр дунд сургуулиас ч бай, ажлаасаа ч бай, хаашаа ч бай, хүүхнүүд олуулаа яваад л зугаалах үед миний сэтгэл догдлоод зүрх чичирдэг юм! Хүүхнүүд ямар олон юм бэ, бурхан минь! Хүн бүр хэн нэгэндээ дурлана шүү дээ! Дурлаагүй байлаа гэхэд маргааш юм уу, сарын дараа ялгаагүй дурлана! Энэ чинь амьдрал юм гэж би ойлгож байна аа. Дурлалаас эрхэм юм гэж байна уу даа! Чухам шөнө гэж юу юм бэ гэж чи бодооч! Ай даа, цөмөөрөө тэврэлдээд, үнсэлдээд, ээ найз минь! Хүүеэ, энэ чинь яаж чиг нэрлэж болохгүй тийм эд шүү! Үнэхээр бурхнаас бидэнд баяр заяажээ... гээд сандлаасаа босон харайж

	— Хотоор хэсье дээ, хө! гэлээ. 

	Тэнгэрт бараан үүлс хөшилдөөд тоос адил жижигхэн ширхэгтэй бороо шивэрнэ. Хүйтэн зэвэргэн уйтгартай аж. Гэвч Сашка юу ч анзаарахгүй, зуны хөнгөн гадуур цамцаа эгэлдрэглэн явж, дэлгүүрийн цонхон дээрх зангисга, гар буу, хүүхдийн тоглоом, хүүхний даашинз, машин, чихэр, сүмийн эдлэл зэрэг өлөн нүдэндээ үзэгдсэн бүгдийн тухай ам хамхилгүй ярьсаар байна. 

	Тэгснээ театрын зарлалын том хар үсгийг тэр олж харав. 

	— «Урнель Акоста», үүнийг чинь би үзсэн юм. Чи үзсэн үү? Нэг еврей сүрхий ярина шүү. Санаж байна уу? Гэхдээ тэр чинь цөм худлаа. Театрт тэд нэг л ижил улс, харин гудамж, зах зээл дээр өөр. Театр, еврей зэрэг хөгжөөнтэй хүмүүст би дуртай. Татаарууд сайхан инээнэ шүү. Чи үзээрэй. Театрт яг байгааг нь үзүүлдэггүй, баячуул, гадаадын аль нэг холын юм гаргадаг нь сайн шүү дээ. Яг байгаа юм чинь хаана ч элбэг. Хэрэв үнэн юм үзүүлбэл хамаг л үнэнээр нь, зовохгүй харуулбал таарна. Театрт бас хүүхдүүд тоглох хэрэгтэй. Хүүхдүүд тоглохдоо ёстой нэг байгаагаараа харагддаг, юм даа гэлээ. 

	— Тэгээд чи яг байгаад нь дургүй юм шив дээ!

	— Яагаад? Хэрэв сонин юм бол дуртай байхгүй яах вэ... гэв. 

	Норсон хотыг дурамжхан гийгүүлж нар дахин шагайв. Бид оройн мөргөл болтол гудамжаар тэнэв. Хурлын хонх дуудах үед, Лиза гэдэг сайхан хүүхний эцэг догшин Ренкин түшмэлийн цэцэрлэгийн хашааны тэнд намайг зайдуу хөтөлж очоод Сашка:

	— Намайг хүлээж бай, за юү? гэж гуйгаад муур мэт хашаа өөд үсрэн дээр нь гарч суугаад аяархан исгэрэв. Дараа нь малгайгаа баяртай эелдгээр шүүрэн авч надад үл үзэгдэх хүүхэнтэй хашаанаас нисэж унах шахам нахилзан ярилцав. 

	― Елзавета Яковлевна сайн байна уу? гэхэд нь хашааны цаанаас чухам юу гэж хариулсан нь надад үл сонсогдоно. Гэвч цэцэрлэгийн том хайч барьсан цагаан гарын чөргөр хуруу, цайвар банзлыг би хашааны банзан завсраар олж харав. 

	— Үгүй. Амжсангүй, уншаагүй. Миний ажил гэж шөнө ажилладаг албадан шиг шүү дээ. Өдөр нь болохоор унтах хэрэгтэй. Нөхөд ч дийлж л байна. Зай завсаргүй үсэг өрж байхдаа чамайг үргэлж бодох юм... Тэгэлгүй яах вэ. Харин би шигүү үсэгт тун дургүй. Шүлэг бол ч уншихад илүү амар... Танайд харайн орвол яах вэ? Яагаад болдоггүй юм бэ? Некрасов гэнэ ээ? Тийм ээ... онцгой, гэхдээ түүнд чинь дурлалын тухай бага байдаг л даа... Чи юунд уурлаа вэ? Алив, энэ чинь гомдох юм юу байна? Юунд дуртайг минь асуухад би дурлалд илүү дуртай гэж хариуллаа. Цөм л тийм шүү дээ... Хүүе, Елзавета Яковлевна, хүлээзнээч... гэв. 

	Тэгээд тэр дуугүй болж хоосон шуудай мэт цэцэрлэг рүү унжин байснаа дээшээ эгцэлж, цөхөрсөн хэрээ мэт малгайгаараа өвдгөө цохилон хашаан дээр хэдэн агшин суув. Түүний хонгор санчгийг жаргаж байгаа наран сайхан гэрэлтүүлж, салхи таалан илбэж хийсгэх ажээ. 

	— Явчихлаа гэж уурлан өгүүлээд газар харайн буухдаа тэр: 

	— Намайг ном уншсангүй гэж гомджээ. Ном ном гэнэ, чөтгөр аваг, түүнийг нь! Төө сөөм зузаан нэг муу ном өгчхөөд... явъя! гэхэд нь би:

	— Хаашаа? гэж асуув. 

	— Хаашаа ч яах вэ!

	Нарны туяа ташуу туссан цонх өөд Сашка гомдонгуй ширтээд нүүр нь ядарсан янзтай бөгөөд хөлөө аажим солбиулан явна. 

	— Хэн нэг хүнд дурлана шүү дээ, тэгээд надад дурлавал бол оо биз. Түүний бодлоор би ном унших хэрэгтэй юм гэнэ дээ! Тэнэгээ олж дээ! Бурхны заяасан ертөнц үзэхээргүй нүдтэй байж тэр хүүхэн бас ном уншаад бай гэж гэнэ. Бүр хэт гээч. Би тэр хүүхэнтэй таарахгүй гэтэл хаашаа ч юм бэ, бурхан минь! Олж дурлах нь ч олонгүй байхаа даа гэж Сашка гомдол тоочно. 

	Агшин зуур дуугүй байснаа тэр намуухан бувтнан: 

	 

	Тэр хүүхэн гайхамшгийг ихэд хүсжээ. 

	Тэгээд нартад удтал зовжээ 

	 

	гэснээ, 

	 

	Эрд гаралгүй хөгширчээ, тэнэг чинь! 

	 

	гэв. 

	Намайг инээхэд тэр ихэд гайхан хараад ийн асууруун:

	— Дэмий юм ярив уу? Ай Максимыч найз минь, зүрх минь хязгааргүй тэлэн тэлсээр би бүхэлдээ ганцхан зүрх болчихсон шиг, санагдана... гэв. 

	Бид хотын нөгөө захад гарч ирлээ. Урдтай минь тал харагдана. Алсханд ариун охидын дээд сургуулийн том цагаан байшин, чулуун баганатай өндөр тоосгон торын цаана харагдана. Тэр байшинг бараан модод хүрээлжээ.

	— Би тэрний хэлсэн номыг нь уншина аа. Ямар үхчих биш... гэж онцлон өгүүлээд Сашка:

	— Хэтийн төлөв... чөтгөр байгаа! Хүүеэ, найз минь! За, одоо Степахадаа очъё... очоод л тэр хүүхний өвдгийг дэрлээд унтъя... Дараа нь сэрэхээр дахин уугаад унтъя. Тэднийд хононо. Чи бид хоёр өнөөдрийг тийм ч муугүй үрлээ шив дээ? гэв.

	Сашка, гарыг минь чанга атгаж нүд өөд минь тааламжтай ширтлээ.

	— Чамтай хамт зугаалахад сайхан байна. Чи миний хажууд хэр нь хүн байхгүй юм шиг ямар ч юманд саадгүй. Энэ чинь л жинхэнэ нөхөр шүү дээ! гэж Сашка хэлэв. 

	Тиймэрхүү хачин гайхалтай зүйл ярьснаа Сашка дороо эргэж хотын зүг хурдан алхлав. Гараа халаасандаа шургуулжээ. Малгай нь дагзан дээрээ тогтож ядах бөгөөд исгэчин явна. Алтан тавтай хадаас шиг тун ч хурц нарийн санагдана. 

	Тэрээр Степаха тийш явж буй нь надад тун харамсалтай. Гэвч Сашка хэн нэгэнд өөрийгөө даатгах хэрэгтэй. Сэтгэлийнхээ өгөөмөр сайхныг түгээх хэрэгтэй гэдгийг би ойлгож байлаа. 

	Нарны улаан туяа түүний ууц руу тулж тэр хархүүг урагш нь түлхэх шиг санагдана. 

	Газар хүйт дааж, тал хоосон цэлийж, хот намуухан хүжигнэж байна. Сашка бөхийж чулуу аваад далайж хол шидэв. 

	Тэгээд,

	— Дараа баяртай гэж надад хашхиран хэлэв.

	 


НЭГДҮГЭЭР САРЫН ЕСӨН

	 

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


АЙДАС ХҮЙДЭС

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


ЧӨТГӨРИЙН ТУХАЙ

	Үхэл, мөхлийн гуниг дүүрэн намар цагт амьдрах бэрхтэй. 

	Уйлагнасан бүрхэг зэвгэр өдөр, харанхуй шөнө, гунигтай салхи, хүглэгэр бараан намрын сүүдэр энэ бүхэн нь хүнийг харанхуй бодлоор дарж... Яах гэж? Ямар зорилготойгоор хүн төрж, амьдарч, үхнэ вэ? Мөнхийн энэ эргэлтэд онцгой юм юу байна гэж амьдралаас зэвүүцэх нууц аймшгийг хүний сэтгэлд бадраана... 

	Намар оройхон, сэтгэл шимшрүүлэм үй түмэн бодолтой тэмцэх хүчин заримдаа байдаггүй билээ. Тийм ч учраас тэрхүү уйтгар зовлонг хурдхан туулъя гэж хүссэн хэн бүхэн шууд л угтан учирвал зохино. Энэ бол уйтгарын хүрээнээс ангижирч, өөртөө итгэх хатуу хөрсөн дээр гарах ганцхан зам мөөн. 

	Гэвч тэр зам тун бэрхтэй... Тэр зам бартаа нэвтлэн гарах бөгөөд эрүүл зүрхийг тань цус шүүртэл урж, бас тэр зам дээр хэзээ ч гэсэн таныг чөтгөр хүлээж байгаа. Аугаа их Гёте бидэнд танилцуулсан, бидний хамгийн сайн мэдэх чөтгөр шүү... 

	Тэр чөтгөрийн тухай би өгүүлье. 

	Чөтгөр ихэд уйдаж байв. Цаг ямагт инээж байя гэвэл тэр, дэндүү ухаалаг юм. Чөтгөр өөрөө тохуурхах тамиргүй болчих тийм явдал амьдралд байдгийг тэр мэднэ ээ. Үлгэрлэвэл: аж байдлынхаа үлэмжхэн жишээ баримтыг тэр чөтгөр хэзээ ч гэсэн шоглоомын хурц хутгаараа шүргэж ч байсангүй. Үнэний нь хэлэхэд бидний энэ сүрхий чөтгөр маань ухаантайгаасаа сүржин нь арай илүүтэй. Хэрэв түүнийг сайтар ажиглаваас бидний л нэгэн адил, ихэнх цагаа дэмий юманд үрж өнгөрөөдөг нь илэрхий. Дотор нь юу нуусныг үзэх гэж бид сайхан тоглоомоо эвдчих хүүхэд биш шүү дээ. Үүнийг үл өгүүлэн өгүүлэх нь:

	Хүүр оршуулах хондон дотуур намрын нэгэн харанхуй шөнө чөтгөр тэнэж явлаа. Тэр тун уйдаж, хийх юм олж ядан, эргэн тойрноо ажиглаж, аяархан исгэрэх ажээ. 

	 

	Намрын цагт навч би

	Нахиа мөчрөөсөө яаж хагацаж 

	Найгуулах салхинд хийсэн одно

	 

	гэж тэр чөтгөр хуучны амрагийн дуу болох, миний эцгийн дуртай дууг исгэрэн байна. 

	Салхи түүнийг нь давтан, хар ёдор хатгасан булшны хоорондуур улин шуугина. Хүүртэй давчуухан хондыг хүйтэн нулимсаараа дэвтээж намрын хар үүлс тэнгэрт алгуурхан нүүх ажээ. Анир чимээгүй үүлсийн зүг нүцгэн мөчрөө сарвайн хондын хөөрхий модод салхинд шавхуурдуулан айсан янзтай чахрах бүлгээ. Модны мөчир, ёдортой хавиралдахад цочоосон хахирган муухай дуу чимээ хондонд гарах ажээ... 

	Чөтгөр исгэрэнгүүтээ бодсон нь:

	«Тэнгэр ийм байхад хүүрүүд ямар байдаг бол оо? Сонин байх сан! Үхсэн өдрөөсөө эхлээд тэд хэрэх өвчнөөс үүрд аврагдсан ч гэсэн өдийд тийшээ чийг даагаад аягүй л байх ёстой доо!.. Тэдний нэгийг нь дуудаж ярилцдаг юм бил үү?.. Яасан ч гэсэн хэнд маань чиг зугаатай даа... Тэгье байз... дуудъя!

	Миний танил нэгэн зохиолчийг энэхэн хавьд газар булчихсан юм даг... Амьд байхад нь би тэднийхээр очдог л байсан. Хуучин танилаа сэргээхэд ер яадаг юм бэ? Тэр мэргэжлийн хүн бүхэн даанч сүрхий шаардлагатай байдаг. Тэдний сэтгэлд булш нь таарч байдаг юм бол уу? Үзье байз. За байз, тэр хаахна бил ээ?» 

	Зохиолчийн булшийг олтлоо нөгөөх цөмийг нь мэддэг чөтгөр маань хондон дундуур удтал тэнэлээ... 

	Тэгээд танилыг нь дарсан том чулууг хумсаараа тогшин:

	― Хүүе, дуулж байна уу! Босоорой! гэж чөтгөр хашхирав. 

	― Яах юм бэ? гэж газар дороос бүгтхэн дуулдав.

	― Хэрэг байна... 

	― Босохгүй ээ... 

	― Яагаад?

	― Чи хэн бэ?

	― Чи намайг танина шүү дээ... 

	— Хянагч уу?

	― Үгүй ээ!

	― Тэгвэл цагдаа юу?

	― Биш ээ, биш!

	— Тэгвэл шүүмжлэгч биш биз?

	― Би чөтгөр байна аа... 

	― Өө. Одоохон гаръя гэж булшны чулуу хөдөлж шороо манараад тэр дороос хэлхээтэй яс гарч ирлээ. Оюутнууд ясны байгуулалт судалдаг араг яс шиг л хамгийн жирийн хэлхээ яс байв. Гагцхүү төмөр утсан холбоосгүй, бас бохир бөгөөд нүдний ухархайн аяганд нь фосфорын хөх гэрэл сүүмэлзэнэ. Тэрээр газраас гарч ирээд наалдсан шороогоо унагаах гэж ясаа сэгсрэхэд яс нь хоорондоо харших ажээ. Тэр толгойн ясаа дээш өргөн, үүл бүрхсэн харанхуй тэнгэр өөд хүйтэн хөх харцаараа ажив.

	― Сайн байна уу? гэж чөтгөр хэлэв. 

	― Чадашгүй нь! гэж зохиолч товчхон хариулав. Хоёр яс хоорондоо дөнгөж хавирах лугаа адил хачин, намуухан дуугаар тэр ярих аж. 

	— Мэндийн үг хэлсэнд минь уучлаарай... гэж чөтгөр дотночлон өгүүлэв. 

	― Зүгээр... Тэгээд чи яах гэж намайг босгосон юм бэ?

	― Таныг хамт зугаалъя гэж хэлэх гэсэн юм... Өөр юмгүй. 

	― Өө, би цуг жаахан явахдаа дуртай байна... Тэнгэр муухай байлаа ч гэсэн... 

	― Та салхи цохиулчихна гэж зовохгүй биз дээ? гэж чөтгөр асуув. 

	― Үгүй ээ, үгүй, би амьд явахдаа салхинд буурьтайхан цохиулчихсан юм шүү дээ!

	― Тийм ээ, та бүр хөрж хөшчихсөн үхсэнийг санаж байна. 

	— Тэр ч гайгүй Амьдралын туршид намайг онц идэвхтэй хөргөж байсан юм... 

	Булш ёдрын хоорондуурх зөргөөр тэр хоёр зэрэгцэн явахад зохиолчийн нүднээс хоёр хөх туяа газар тусаж чөтгөрийн замыг гэрэлтүүлж байлаа... Тэр хоёрыг шиврээ бороо шавшина. Зүрх нь хэдийн үгүй болсон онгорхой цээжийг нь нэвтлэн зохиолчийн хэрзгэр хавирганы хоорондуур салхи дураараа сүүгнэ.

	― Бид хот орох уу? гэж чөтгөрөөс тэр асуужээ.

	― Танд тэнд юү сонирхолтой байх вэ?

	― Эрхэм минь, амьдралыг сонирхож байна гэж зохиолч аймшиггүй тайлбарлажээ. 

	― Өө яа! Амьдрал танд бас хэрэгтэй хэвээр үү?

	― Тэгэлгүй яах вэ!

	― Яагаад тэр вэ?

	― Юу гэж ч хэлэх юм бил ээ дээ? Хүн өөрийн хүчин чармайлтын хэрээр юмыг хэмжин тооцдог юм. Хэрвээ хүн, Араратын оргилоос жирийн чулуу авчирч чадвал түүнд тэр нь эрдэнэсийн чулуу мэт санагдах болно... 

	― Хөөрхий! гэж чөтгөр мишээжээ. 

	— Гэхдээ жаргал шүү дээ! гэж зохиолч хүйтнээр хариулжээ. 

	Чөтгөр үг дуугүй далаа хавчисхийв. 

	Тэд хэдийн хондноос гарчээ. Өмнө нь хоёр эгнээ байшинтай гудамж байх бөгөөд харанхуй дундаас дэнлүүний өчүүхэн гэрэл газар дээр гэрэл дутагдалтайг тодоор нотлох ажээ. 

	Хэсэг дуугүй байснаа чөтгөр:

	— Булшин дотор ямар байв даа, тэгээд? гэж асуув.

	― Одоо би түүнд дасчхаад зүгээр, тун тайван байна. Харин эхлээд аюултай, булай бузар байсан. Гэтэл авсны таг хадсан этгээд яагаад ч юм бэ, гавал руу минь хадаас шаачихжээ. Энэ хэдий бага зүйл ч гэсэн аягүй л байлаа. Амьд байхдаа би амьтан хүний зарим юмсыг нь эвддэг байсан бол миний тархийг гэмтээх, ихэмсэг бэлгэдэл байж гэж би бодоход ч бэлхэн байлаа. Дараа нь чийгийн өт гарч ирэв ээ. Чөтгөр ав гэж дээ, намайг тэр өтнүүд тун ч удаан идлээ.

	— Тэгэлгүй яах вэ! Цөс нь тарчихсан бие чинь тийм ч амттай хоол биш шүү дээ. Тэднийг үүгээр зэмлэж болохгүй.

	― Миний зовлого хэдийхэн байх бил ээ дээ! Шал дэмий гэж зохиолч маргав. 

	— Гэлээ ч гэсэн түүнийг идэх нь дурын хэрэг биш, харин тааламжгүй албадлага болно...

	За жишээлбэл хэвлэлийн эздийг өтнүүд дуртай, хурдан иддэг юм. 

	― Аргагүй л дээ, тэд амттай байх...

	― Хүүе, намар булшинд чийгтэй юү? гэж чөтгөр асуув.

	― Чийглэг, гэхдээ дасчихна л даа... Энүүхэндээ хэлэхэд хондон дотуур дэмий хэссэн янз бүрийн тэнэгүүд явсаар байж булшны минь чулууг өшигчин намайг зовоогоод байх юм. Би ч гэсэн, миний эргэн тойрныхон ч гэсэн хөдөлгөөнгүй болохоор би цаг үеийг мэдэх нөхцөлгүй, чухам хэдий удаан газар доор хэвтсэнээ мэдэхгүй байна...

	― Та газарт дөрвөн жил хэвтэж удахгүй тав дахь нь болох гэж байна гэж чөтгөр хэллээ... 

	― Тийм үү? Үгүй ер... Энэ хугацаанд миний булшин дээр гурван хүн ирсэн... Тэр хараал идмэрүүд уур хүргэж зовоосон. Нэг нь намайг амьд байсан гэдгийг шууд үгүйсгэж, ирэнгүүтээ булшин дээрх бичээсийг минь уншаад «Ийм хүн байгаагүй! Би ийм хүний ном хэзээ ч уншаагүй! Харин нэр нь таних юм. Намайг залуу байхад нэг ийм нэртэй хүн манай гудамжны зээлийн нууц кассад байсан...» гэж үнэн голоосоо хэлж билээ. Энэ танд ямар санагдана вэ? Гэтэл би хамгийн түгээмэл сэтгүүлүүдэд арван зургаан жил юм бичиж, амьд ахуйдаа гурван удаа түүврээ хэвлүүлсэн. 

	― Таныг үхсэнээс хойш хоёр дахиж хэвлэсэн, гэж чөтгөр уламжлав.

	― За тэр шүү!.. Гэтэл хоёр хүн ирэхдээ, «Энэ чинь нөгөөх үү?» гэж нэг нь хэлэхэд «Тэр чинь» гэж нэг нь хариулсан билээ. «Тийм л дээ, тэгэхэд бас үүнийг уншсан» «Бүгдийг уншдаг», «Энэ юуг их тунхагласан юм бэ?», «Жирийн л сайхан санаа, үзэсгэлэн... за, гэх зэрэг...», «Тийм ээ, тийм... санаж байна», «Энэ чинь их мохоо хэлтэй байсан шүү». «Хэчнээн олон нь газарт хэвтэж вэ?», «Тийм ээ, оросын газар авьяасаар баян...» гэцгээгээд тэр үхрүүд явцгааж билээ. 

	Аятай үг хэлэхэд булшин дотор дулаан болохгүйг би мэдэж байна. Гэхдээ яалаа ч гэсэн гомдолтой! Тэдэнд уурламаар санагдсаныг яана аа!

	― Чи сайн хараагаадахгүй! гэж чөтгөр мишээв.

	― Үгүй ээ, эвгүй юм л даа... 

	Хорьдугаар зууны өмнөхөн үе атал гэнэт, хүүрүүд уурлах... Бүдүүлэг юм! Бас тэгээд материалистуудын хувьд дэндүү ширүүн юм болно... гэв. 

	Чөтгөрт дахиад л уйтгартай боллоо. 

	«Амьд байхдаа энэ зохиолч» хурим бүгдэд хархүү нь болж, оршуулах болгонд талийгаач нь байхыг хүсдэг байсан. Одоо үүний хамаг юм нь мөхөж гагцхүү нэр төр эрхэмлэх нь л амьд үлджээ. Гэвч амьдралд хүн чухал гэж үү дээ? Гагцхүү хүний сэтгэл нь чухал. Зөвхөн хүний сэтгэл нь л хүндэтгэл талархалд зохицно... Хүмүүс яасан их уйтгартай бил ээ!» 

	Булшиндаа буцъя гэж зохиолч хэлмээр санагдаж байтал нь чөтгөрийн хорт толгойд гэнэтхэн нэгэн санаа бадрав. Тэрхэн агшинд тэр хоёр, нүсэр том байшингуудаар хүрээлсэн талбай дээр байжээ. Талбайн дээгүүр байшингийн оройд тулах адил, нойтон хар тэнгэр намхан доор харагдаж байв.

	Зохиолч тийш таатайхан бөхийгөөд чөтгөр хэлсэн нь:

	― Хүүе, чи эхнэрээ хэрхэн амьдарч байгааг харахыг хүсэж байна уу?

	― Би яахаа мэдэхгүй байна... гэж зохиолч аажуухан өгүүлэв. 

	— Ээ, тэгвэл чи үнэхээр хүүр юм аа! гэж чөтгөр өдөж хэлжээ. 

	― Үгүй ээ, яагаад тэр бил ээ? гэж зохиолч ясаа эрэмгийхэн харжигнуулж: ― Би дургүйлхэхгүй... Тэр намайг харахгүй биз. Хэрэв харвал таних уу? гэв. 

	― Ай даа! гэж чөтгөр бүр ч лавшруулав. 

	― Намайг гэрээсээ удаан холдоход тэр дургүй байсан учраас би ингэж хэлж байгаа юм шүү! гэж зохиолч тайлбарлав. 

	Тэгтэл нэгэн байшингийн хана нь аль нэг тийшээ алга болчихсон ч юм уу, эсхүл шил шиг тунгалаг болжээ. Том тасалгааны дотор нь гэрэлтэй, тохитой, сайхан... байгааг зохиолч олж харав.

	― Сайхан тавилга байна. Онц сайхан тавилгатай болжээ. Ийм юманд сууж байгаа сан бол би одоо хүртэл амьд л байх сан... гэж зохиолч сайшаан өгүүлэв.

	― Над бас аятайхан байна. Тийм ч үнэтэй биш шүү дээ. Гурван... мянга гэж чөтгөр инээмсэглэн хэлэв. 

	— Ай, үнэтэй биш гэнэ ээ? Миний хамгийн том зохиол найман зуун арван таван рубль болж байсныг би санаж байна... Би бараг жил бүр зохиолоо бичсэн... Гэтэл энд хэн сууж байна?

	― Эхнэр чинь гэж чөтгөр хэлэв. 

	― Тийм үү? Гүй ер! Энэ чинь их сайн... Тэр эмэгтэй чинь тэгээд мөн үү? Миний эхнэр үү?

	― Тийм ээ... За нөхөр нь ирлээ.... 

	— Эхнэр бүр сайхан болчихсон... Ямар сайхан хувцаслаа вэ? Нөхөр нь гэл үү? Ямар чийрэг залуу вэ? Царай нь жаахан мунхагдуу юм. Сайн л хүн байгаа биз дээ... Нүүр нь нээрэн тэнэгдүү юм аа! Бүр ч завхай байртай... Гэвч ийм царай эмэгтэйчүүдэд таалагддаг байх аа... 

	― Хэрэв хүсвэл би чиний төлөө амьсгаа хураая! гэж зохиолчийг ихэмсгээр ширтээд чөтгөр хэлжээ. Гэтэл нөгөөх нь харснаа гайхжээ... 

	― Тэд яасан хөгжүүн царайтай юм бэ? Энэ хоёулаа лав амьдралдаа хангалуун бололтой... Нөхөртөө хайртай бол уу?

	― Хэлээд яах вэ, гойд... 

	― Нөхөр нь юу юм бэ?

	― Хувцас засварын дэлгүүрийн худалдагч... гэж зохиолч удаан давтан хэлээд нэг ч үг хэлэлгүй нэлээд боллоо. Түүнийг чөтгөр хараад хөгжүүн инээмсэглэнэ. 

	― Энэ бүхэн чамд таатай санагдаж байна уу? гэж чөтгөр асуув. 

	Зохиолч чармайн өгүүлэх нь:

	― Надад... хүү, охин... хоёр хүүхэд байсан... За би хүүтэй боллоо. Энэ маань цагтаа хүн шиг хүн болно гэж боддог байлаа. Энэ худалдагч лав муу хүмүүжүүлэгч байх аа... Хүү минь л... гэж зохиолчийн хоосон гавал нь уйтгартай данхалзнам... 

	― Хүүе, хараач ээ, нөхөр нь хүүхнээ яаж тэвэрч таалж байна! Эд хөгжүүн амьдарч байна гэж чөтгөр дуун алдав. 

	― Тийм... байна... Энэ худалдагч тэгээд баян юм уу?

	― Надаас ядуу байсан юм. Гэвч эхнэр чинь баян... 

	― Эхнэр үү? Тэр хаанаас мөнгө ол оо вэ?

	― Таны юмыг худалдаад л олчихсон!

	― Тийм байжээ! Тэгдэг байж! Тэгэхлээр би тэр худалдаачийн төлөө хамгийн их ажилласан болох нь ээ? гэж хэлээд зохиолч нүцгэн хөндий гавлаа намуухан данхалзуулна. 

	― Үнэхээр л тэгж шүү дээ гэж чөтгөр хөгжилтэйхөн зөвшөөрөв.

	Тэгээд зохиолч газар луу харснаа:

	― Булшинд минь намайг хүргэж аль даа гэж чөтгөрт хэлэв.

	Бороо орж хав харанхуй тэнгэрт үүлс багшран нүүнэ. Ясаа харжигнуулсаар зохиолч алхлан булшин тийшээ яаран тэмүүлжээ... Чөтгөр араас нь дагаж хөгжилтэйхөн исгэчих ажээ?.. 

	 

	 

	Уншигчид лав дургүй байгаа байх аа. Уншигчид уран зохиолд цаджээ. Уншигчдыг хангах гэж л бичиж байгаа хүмүүс ч гэсэн тэдний таалалд тун цөөвтөр нийцдэг ажээ. Тамын тухай би юу ч хэлээгүй болохоор энэ удаад уншигчид бүр ч хангалтгүй байгаа байх аа. Үхэхээрээ тамд унана гэж уншигчид шударгаар итгэсэн учраас амьд ахуйдаа тамын тухай ямар нэг юм мэдэх гэж хүсдэг нь илэрхий. Гэтэл тийм хялбархан төсөөлөн ойлгочихоор айхавтар галт там байхгүй болохоор би, уншигчдын таалалд нийцэх юм хэлж чадахгүй нь зүйн хэрэг билээ. Гагцхүү түүнээс ялгалгүй, илүү бэрх, үзэшгүй аймшигтай зүйл байдаг. Таны тухай таны ойр төрлийнхөнд «Үхлээ...» гэж эмч хэлэнгүүт л та хачин хязгааргүй хурц гэрэлтсэн талбарт орчих болно. Тэр бол та нарын сэтгэхүйн алдааны талбар болой. 

	Давчуухан австай булшинд та хэвтээд өмнүүр чинь таны ядуу амьдрал дугуй адил эргэлдэж харагдах болно. Анхны ухамсартай алхмаас чинь эхлээд амьдралын чинь эцсийн мөчийг хүртэл цөмөөрөө гарч тарчилж гүйцэхээр удаан хөдөлж үзэгдэх болно. Та аж байдлынхаа хуурмаг муухай бүхэн, амьд ахуйдаа өөрөөсөө нууж байсан зүйлсээ цөмийг нь үзэх болно. Та бүх бодол санаагаа ахин бодож, таны амьдрал чинь бүр л агшин бүрээрээ нарийн харагдаж, та буруу алхам бүгдээ үзэх болно! Таны зовлонг арвитгах гэж, таны тэр явж өнгөрсөн бөглүү давчуу замаар чинь бусад хүн шахцалдан сандран унан тусан явахыг та харах болно... Ухамсаргүй, ялзарсан тийм амьдралаар амьдрахын гутамшгийг цагт нь үзэх гэж л тэд тэгж явааг та сайтар харж ойлгох болно.

	Тэгээд та, мөхөл тийшээ яаран тэмүүлж бүхий тэднийг хараад урьдаас сэрэмжлэх ямар ч нөхцөл танд байхгүй. Та хашхирч ч чадахгүй, хөдөлж ч чадахгүй байх болно. Тэдэнд туслах гэсэн хүсэл чинь таны сэтгэлийг дэмий л сэглэх болно... Зүйтэй юү.

	Таны амьдрал өмнүүр чинь өнгөрөөд дахин эргэж та бүр эхнээс нь ахин үзэх болно... Таны сэтгэхүйд эцэс төгсгөл алга аа... Эцэс төгсгөл байх ч үгүй болно... Таны аймшигт зовлонд хэзээ ч гэсэн, ердөө эцэс төгсгөл байхгүй болой!


МАЛЬВА

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


ХОРИН ЗУРГАА БА ГАНЦ

	Найраглал

	 

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


ЦАЙВАР ЦЭНХЭР

	Намрын хүйтэн зэвэргэн өдөр билээ. Хашаан дотуур манарсан салхи уйтгартайхан хуйлран, тураг өд хийсээд, цагаан цаас будран эргэлдэж агаарт үй зайгүй шуугин исгэрэх бөгөөд миний тасалгааны цонхны гадаа нэг гуйлгачин бөгцгөнөн цухалзаж:

	― Есүс Христос эзэн бурхны үрс минь биднийгээ өршөөж хайрла... гэв.

	― Нүүр нь яранд идэгдэж холцрон ягаараад, нүцгэн гавал нь бохир муухай хогжруутаж яг л хогтой хашаа, гунигт өдөртэй зохицжээ. 

	Навсгар хувцсыг салхи далбуулж заам руу нь үлээн, ягаарсан хацар, чих рүү нь шороо шидэлнэ. Хайрцган хөгжмийн хачин гунигт аялгуут дуугаар гуншин үглэж тэр гуйлгачин толгойгоо сэжин;

	― Ариун хишигтэн түмэн минь ээ! Аврагч Христосыг бодож юм хайрлаач... гэв. 

	― Цаашаа тонил! гэж манай хажуугийн цонхноос чихнээсээ шүдээ хүртэл ягаан туяатай, гүйнгэ жижигхэн нүдтэй хөгжүүн амьдралтай хүүхэн хашхирах сонстов. 

	Гуйлгачин ямар нэг юм үглэх авч түүний үгийг салхи сарниана. Гэвч:

	― Май, хахаж үх, новш оо! гэх хүүхний омогтой дуу болон хашааны чулуун дээр унасан том зэс зоосны дууг би сонслоо. 

	Хүүхэн хэдий гомдоож буй боловч өөрөө гомдсон янзаар дуугарсан нь тун ч хачин. Түүнтэй зэргэлдээ гуравхан хоног суухдаа би хөгжүүн тэр хүүхэн өдөр нь сэтгэл хөдлөм дуу дуулаад шөнө нь нулимс мэлрүүлэн уйлахыг хоёр ч удаа сонслоо. 

	Өнөөдөр тэр хүүхэн үүрээр гэртээ ирээд хэржигнэтэл тачаалдан уйлах даруйд нь би сэрчихлээ.

	― Хөөе авхай! Нойронд минь бүү садаа болооч гэж бид хоёрыг тусгаарласан ханын завсраар хашхирлаа... 

	Агшин төдий дуугүй байснаа хүүхэн дахин уйлагнаж хамраараа шуухитнан хажуудах юмсаа түлхлэн хумс өсгийгөөрөө хана самардан түлхэж байгаад дараа нь надад уурлаж хамгийн адгийн үгээр харааж гарлаа. 

	— Яалаа гэж? хэмээн би асуулаа. 

	Тэр бат итгэсэн байдалтай:

	― Таанууд цөмөөрөө ноход! гэв. 

	Тэр ийнхүү сэтгэлээ амраагаад

	― Нааш ир! гэж намайг дуудав. 

	Сайхан сэтгэлд нь талархаж амжаагүй байтал минь тэр даруйдаа хүүхэн нэмж хэлсэн нь:

	— Хэрэггүй ээ, битгий ир. Өглөөгүүр Мишка ирнэ шүү дээ. Тэгээд тэр чи бид хоёрыг... 

	― Мишка гэж хэн сэн бил ээ!

	― Миний зээлт хүн. Бас мөрдөгч

	― Яагаад бас гэж?

	― Чи юу юм бэ?

	― Сонины хүн, зохиолч... 

	― Бичиг хэрэг үү? Бас л сэргийлэхийн үү? 

	Тэгж яриад хүүхэн унтчихлаа. Өглөө нь сэрээд удаан санаа алдаж тэгээд үр дүнгүйхэн исгэрч оролдоод ёотон юм уу, хатаасан талх юм уу хэмлэж байснаа хана цохиж, 

	― Хөрш өө!?

	― Тавтай нойрсов уу?

	― Юу-у?

	― Тавтай нойрсов уу гэж байна... гэхэд хүүхэн инээд алдав. 

	― Хөөе ээ, ямар эелдэг хүн бил ээ! Гутлын тос байхгүй биз?

	— Байхгүй

	― За хэрэггүй... Ээ бурхан минь

	― Яагаа вэ?

	― Уйдаж байна. Таныг хэн гэдэг бэ?

	— Иегудий л. 

	— Та чинь еврей уу?

	— Үгүй ээ, орос... 

	— За тэгвэл худал хэлэв шив...

	Иймэрхүү янзаар нэлээд хэдэн агшин ярьж байснаа түүний хоолойг базчих мэт болж тэр дахин хурхирч гуйлгачин ирэхээс өмнөхөн сэрсэн билээ... Сэрэнгүүтээ тэр орноосоо харайн босоод хөгжөөнтэй хоолойгоор дуулсан нь:

	 

	Самара гэдэг баян хот 

	Сац бас би өнчин хүн. 

	хараалт Самара чамайг 

	Жаргалын тухай хүсэл минь мөргөв. 

	 

	Гуйлгачинд юм өгөхөд яагаад тэр хүүхэн уурлаа юм бол? гэж сонирхон тэр тухай би тасалгааны ханын цаадтайгаас асуухад минь хүүхэн бодож байснаа хариулсан нь:

	—  Уурламаар санагдаад л уурласан юм! Тэгээд яагаа вэ? гэв. 

	Цонхны цаадтай салхи улам ширүүсэж, хашаан дотуур лонхны сүрлэн гэр өнхрүүлж, утсан оймс чулуунд орооцолдуулан, захидлын дугтуй хийсгэж цонхны шилийг тоосоор дарна. Цонхны дээрх мөг дээр тагтаа гунигтайяа дуугарна, ямар нэгэн цуудас сэтгэл донсолгон тачигнана. Хүйтэн хумхи тоосноос зүрх унтрах мэт санагдана. 

	Цонхны эсрэг ханыг бохирдуу шохойгоор шохойджээ. Зарим газраа шохой нь унаж улаан тоосго цухуйжээ. Дээвэр дээгүүр тэнгэр бас л цайвар үүлэнд алаг цоог халтартаад хоорондуур нь гүн цэнхэр нүх харагдах бөгөөд тэндээс зүрх сэтгэлд уйтгар тусна.

	― Хөрш өө! Ирж цай уу! гэж тасалгааны ханын цаадтайгаас дуудав. 

	— Танд баярлалаа очъё... гэж би хариулав.

	Тасалгаа нь минийхээс багын дээр түүний эзэн бүсгүй миний хагасын дүнтэй бага билээ. Гэвч тэр хүүхэн зочноосоо хэвлүүн бөгөөд зоримог харна.

	Нүд нь үнэхээр хөгжөөнтэй цэнхэр мөн энгэсэг сэлтийг нь арилтал цэвэрлэж угаасан царай нь хөөрхөн, цэвэрхэн, гагцхүү тун цонхигор ажээ. 

	Намайг харснаа тэр хүүхэн:

	— Таны хамар ямар инээдэмтэй вэ? гэж хэлэв. 

	Би юу гэж хэлэхээ мэдэхгүй дэмий л инээн дуугүй байлаа. Тэгээд энэ хүүхэн өөрөө шантгар хамартай болоод надад атаархаж байна уу даа гэж бодов. 

	Тэр хүүхэн нүд гялбам хувцаслажээ. Шаргал дэвсгэртэй ногоон зангисга зүүсэн улаан цамц өмсөж, банзал нь улаан хүрэн өнгөтэй ажээ. Тэр гайхамшгийг кавказын мөнгөн бүсээр эмжин ороож, чихний дээдтэй гөлгөр үсэндээ улбар шар өнгөтэй зангиа уяжээ. 

	― Суугаач гэж тэр хүндэтгэн хэлээд: ― Цай руугаа ёотон хийж уух уу, тусад нь идэж уух уу? гэв. 

	― Яасан ч яах вэ. 

	― Хэрэв л яасан ч яах вэ байдаг сан бол хүмүүс гэрлэхгүй сэн дээ! гэж хүүхэн өлгөн авч сургамжлав. 

	Цонх руу тоос булна. 

	Бид ярьсаар л байв.

	― Та ууртай юу? гэж би асуув. 

	― Би юү? Яаж ч мэднэ... юу гэж?

	― Яагаа вэ, нөгөө гуйлгачин!.. юунд нь та түүнийг зэмлэж уурлаав гэдгийг мэдэх сэн гэж сонирхож байна. Гуйхад нь юм өгсөн мөртөө хараах юм... гэж би хэлэв. 

	Түүний хүүхдэрхүү хонгор царай нь ууртай янзтай хувирч намайг эгцлэн ширтэхэд хөмсөг нь чичгэнэн цангинасан дуугаар өгүүлэх нь:

	― Түүний гавлыг туйпуугаар цохих ёстой байсан юм! гэв. 

	― Яалаа гэж?

	― Яах вэ, тиймд нь!

	― Чухам яалаа гэж? гэхэд минь, хүүхэн гараараа ширээ шааж омогтойхон хэлсэн нь: 

	― Бүү шалга аа! Зочин болж ирчхээд шалгаагаад байх чинь ч тийм ч аятай биш! Би таныг ер нь мэдэхгүй. Гэтэл та асуухгүй юм асуугаад байдаг... гэснээ агшин хэртэй тэр дуугүй болов. Би тун их зовж тэр байрнаас явмаар санагдахад миний тийнхүү зовсныг гэрийн эзэгтэй ажиглаж мэдээд тайвшруулан инээмсэглэж:

	― Ээ, айв уу.., зүгээр, зүгээр л дээ... Та асууж байдаг. Тэр нь надад сонин биш юм л даа. Тэр муу луйварчныг би үзэж чаддаггүй юм! Эндхийн нэгэн шүүгч хүнд намайг богтолсон новш чинь тэр шүү дээ!.. Би тэгэхэд арван тав арай хүрээгүй байсан... Арван тав хүрэхэд дөрвөн сар дутуу байлаа. Гэтэл энэ новш хэдийн... Энэ чинь сайн хэрэг үү? Гэтэл бас аавын маань найз, тэд хамт нэгэн буудалд зарц байсан юм. Аав юу ч мэдэлгүй үхсэн нь л болсон юм. Тэгээгүй бол тэр намайг алах байсан юм. Ээж буудалд дотуур хувцас угааж, би зөөж өгч байлаа. Мэдээжээр жаахан охин шүү дээ! Намайг өрөөндөө уриад юм уулгасан, ухаангүй болчихгүй юу! Сэрсэн чинь бурхан минь! Няцлуулчихсан юм шиг цөм л энэний буруу, «хорин таван рубль чамд өгнө. Сайхан амьдрах болно» гэдэг байна. Түүнийг харж ч чаддаггүй юм, нээрээ шүү! Тэгэхэд мань хүн, даанч дээ! Надаас дандаа тэр юм гуйна. Надад сайн юм хийсэн юм шиг, би үргэлж түүнд талархаж байх ёстой гэнэ. Хүн гэгч яасан ичгүүргүй нь бүр ч гайхаштай, урьд нь намайг шүүгчийн буянаар амьдарч байхад: нэг рубль, эсхүл тавин копейк ч юм уу, аль гэж өдөр болгон л над дээр ирдэг. Хөзөр их тоглодог юм. Азгүй луйварчин чинь хөзрөөс болж бүр шоронд ороод, шоронд байхдаа өвдсөн новш. Би заримдаа түүнд «Ээ, чи муу ичгүүргүй хортон, яах гэж над руу ирээд байна? Би чамаас л болж зовлонд унаж бүр мөхөж байна!» гэдэг байлаа. Гэтэл тэр яах ч үгүй! «болно оо хө, Таня минь, бүү уурла. Хэн хүн ямар нэг буруутай байж болно. Бүгдийг нь цээрлүүлж амжихгүй шүү дээ!» гэнэ. Буруутан бүгдийг цээрлүүлж яаж чадах вэ? гэдэг чинь үнэн юм шүү дээ гэж би бодлоо. За даа, зовлонгоо шидэмсээр л аргалахаас биш... гэв. 

	Зовнингуй инээмсэглээд нүүр өөд минь харснаа гэнэтхэн хүүхний гэрэлтсэн нүднээс нулимсны дусал цувран бөмбөрч, тэр инээмсэглэсэн хэвээрээ л аягүйрхэн ярьсан нь:

	― За тэр шүү! Намайг уйлуулчихлаа... өөр юм ярьсан нь дээр байна... гэлээ. 

	Тэгээд бид өөр юм ярив. Цонхны шил рүү шороогоор булж салхи исгэчнэ. Гараа халаасандаа хийж нударга зангидаад би: «Чөтгөр ав гэж дээ. Цөмийг нь цээрлүүлж болшгүй! Аятайхан тааруулж дээ, цээрлүүлж болохгүйгээр»... гэж бодов. 

	Гэтэл хүүхэн бодлогошронгуй ярих нь:

	― Улаан өнгө надад зохихгүй юм аа. Харин цайвар юм уу, эсхүл цэнхэр өнгө яг таарна гэж би бодож байна гэв. 


«УС, БАЙГАЛЬ БОЛОН ХҮНИЙ АМЬДРАЛД ХОЛБОГДОХУЙ НЬ»

	Хүн болгоны сэтгэлд толбо байдаг, минийхэд ч бас нэг байна. 

	Гэвч ихэнх хүн сэтгэлийнхээ тэрхүү сэвийг юман төдийд боддоггүй шиг байна. Түүнээ тэд цардмал цамц өмсөхийн төдий хөнгөнд санаж явдаг шиг байна. Харин би тийм цамц өмсдөггүй болоод ч тэр юм уу, сэтгэлийнхээ толбо сэвийг тун ч мартахгүй юм. Нэг үгээр хэлбэл би гэмээ наманчилмаар байна. 

	Амьдралдаа би өөр аятай зугаатай юм олохоо ер болиод ч тэр биш, хүмүүсийн анхаарлыг татах бусад ямар нэгэн арга чадалгүйдээ ч болоод би гэмээ наманчилж байгаа юм биш ээ. Тэрчлэн би ямар нэгэн хав чадлаа дурсах гэж ингэж илэрхий ярьж байгаа юм огт биш шүү! Олны өмнө буруугаа наманчлах явдалд хүмүүсийг аяндаа түлхдэг шалтгааны аль нь ч гэсэн миний эл хэрэгтэй холбогдолгүй билээ. Цаг нь болжээ гэж сэтгэхдээ би ийнхүү наманчилж байна! Тэгээд би эртнээс хойш зүрхийг минь шаналгааж байгаа тэрхүү хар толбыг сэтгэлээсээ бүр арилгах гэж сойз адил үзгээ барьж суунам. 

	 

	* * *

	 

	Тавдугаар сарын сайхан өдөр намайг гудамжаар зугаалж явахад дунд сургуулийн сурагч танил охин дайралдаж энэ бүх хэрэг үүссэн билээ. Түүнийг Лиза гэнэ. Гэтэл түүний урьдын сэргэлэн нүд нь гунигтай бөгөөд цовоо сэргэлэн ягаан царай нь тэр уулзалтын үед үхдэл мэт цонхийн цайж, шувууны жиргэх шиг хөнгөхөн алхалдгаа болиод хөлөө арай чүү хөдөлгөх ажээ. 

	― Сайн байна уу, Лиза? Хүүхэлдэйнүүдийн чинь тэнхэл сайн уу? гэж асуув. Тэр охины хэддүгээр ангид сурдгийг нь би хэлэхээ мартжээ. Дөрөвдүгээр ангид юм шүү! Би түүнтэй хүүхэлдэйгээр тоглохдоо тун их дуртай. Учир нь олны дунд хутгалдсаны дараа тун сайхан сэргээдэг юм. 

	― Сайн, сайн байна уу? гэж Лиза над хэлэхдээ хоолой нь чавчран дуугарав. 

	― Яагаа вэ, охин минь чи? гэж би сандран асуув. 

	Би түүнд үнэхээр хайртай байжээ. Тэр тэгээд арван хоёр насныхаа алив хүч зоригоор над хариу өгдөг. Тэгэхэд би дөнгөж тавин гурав хүрээд байлаа. 

	― Бидэнд дахиад л... зохион бичих... даалгасан.... гэж тэр хоолойгоо чивчрүүлэн хэллээ. 

	― Зохион бичих ий? Хайн! Сэдэв нь тийм их гунигтай юм уу, бичиж боловсруулаагүй байж чи уйлж байдаг чинь гэхэд тэр охин инээв. 

	― Танд зохион бич гэж тулгадаггүй болохоор сайхан юм даа! гэв. 

	― Ээ Лиза минь, бас л тулгадаг юм. Харин та нарт бол багш даалгах юм. Надад бол орчин нөхцөл шүү дээ. Түүний аль нь муу, вэ гэж яриад яах вэ, тэгэхлээр чи бүү гутар. Би чиний тэр зохион бичихийг чинь бичээд өгье. Ямар сэдэв бэ?

	― «Ус, байгаль болон хүний амьдралд түүний холбогдохуй нь!» Бичиж өгөх үү? Тав авахаар уу?

	― Нэмэх тав авахаар бичихийг хичээе!

	— Тэгээд дараа нь ирж хүүхэлдэй тоглох уу?

	― Зохион бичсэний дараа юу? Заавал очно!

	― Баяртай! Та яасан сайн хүн бэ гээд тэр охин явав... 

	Зохион бичих явдал нь хэдийнээ миний ижил дасал болсон зүйл тул би тэр охинд тийнхүү хялбархан зөвшөөрсөн билээ. «Скалозуб, Молчалин нарын зан төлөвийн сайн тал» гэдэг сэдвээр тавдугаар ангийн сурагч эмэгтэйд бичиж өгсөн зохион бичихэд минь нэг удаа хэлний багш хоёр тавьсан билээ. Бас нэгэн удаа «Эцэг эхээ хүндлэхийн хор холбогдол» бил үү, тэр төрлийн л сэдвээр юм даг зургаадугаар ангийн сурагч эмэгтэйд хийж өгсөн зохион бичих минь нэг хасахын дүн авсан билээ. 

	Хийх ёстой зүйлтэйгээ би тиймэрхүү янзаар танилцсан билээ. Гэлээ ч гэсэн би бодов. Тэр хонгор охин маань сайн дүн аваасай гэж би тун ч их хүссэн билээ. Таваас доош дүн авахгүйгээр чухам яаж бичих бил ээ? Айн?

	Бодож бодож би бичихээсээ өмнө юуны урьд би бол хоёр алд дэлэм гарам өндөр хүүхэд биш, ягаан хацарт сурагч охин, арван хоёрхон настай гэдгийн ялгааг ойлгох хэрэгтэй юм гэж шийдэв. Багш хүн сэдэв зааж өгөхдөө: сэдвээ хүүхдийн мэдлэгт тохируулж сонгодог. Тэдний арга барил, сэтгэлийн зүйд тааруулдаг, тэгээд бас зохион бичих зүйлсийн хүүхдэд холбогдох, үзэл суртлын хэмжээний талыг боддог нь илэрхий. Гарцаагүй тийм байх ёстой. Тэгэхлээр би аль бүхий чадах чинээгээрээ хүүхдийг дуурайх ёстой болж байна. Зүйтэй!

	Би гэртээ хариад, унтъя гэж огт саналгүй зүгээр л зөөлөвчит вандан дээр хэвтэж тамхи татаж байснаа таг утчихжээ. Гэтэл нэг найз минь манайд зочилж ирээд намайг сэрээв. Тэр хүн манайд ирье гэж огт саналгүй гэрээсээ гарч явсаар гэнэтхэн манайд орж иржээ. Найзынхаа гэрээс баруунаар явж өнгөрөх байтал гэнэт тэднийд зүгээр л орж ирчхээд унтахад нь саад болж байдаг, нөхөрлөлийн холбоо хачин эелдэг гэгчийн тухай бид ярилцав. Дараа нь бид дарсны тухай болон дарс уудаг хүмүүсийн тухай ярилцав. Халаасандаа мөнгөтэй юм уу, эсхүл дарсны худалдаанд зээл олгосон хүмүүс дарс худалдан авч чадна. Харин аль нь ч байхгүй хүн бол чадахгүй гэж бид учрыг тайлан ярилцав. Найзыгаа явсны дараа усны тухай бичье гэтэл нэгэнт цаг оройтжээ. 

	Бямба гарагт зохион бичихээ дуусгаж өгөх ёстой тул бас ч хоёр өдрийн зай байна. Гэтэл маргааш нь усны тухай бичих явдлыг найз маань үймүүлсэнгүй, харин надтай үнэхээр найзгүй дарс үймүүлчихлээ... Тэгтэл эцсийн өдөр боллоо. Ус, байгаль болон хүний амьдралд түүний холбогдохуйн тухай бичихээр би бэлдэж суулаа. Миний толгой онц их өвдөж байсан боловч би санасандаа бичиж дуусгав. Дараа нь уншиж үзсэн чинь юу ч ойлгосонгүй. Тэгэхлээр би хүүхдийг онц амжилттай дуурайж чадсан бөгөөд тэр зохион бичих маань багшийн сэтгэлд бүрэн нийцнэ гэж шийдээд түүнээ нөгөө сурагч эмэгтэйд аваачин өгөхөөр гарав. Тэр охин намайг баярлан угтаж:

	― Бэлэн үү! Ээ, юун сайн юм бэ! Тав л авахаар уу? Тэгэлгүй яах вэ дээ. Та чинь зохион бичигч шүү дээ... За явж хүүхэлдэй тоглоё! гэв. 

	Бид явж тоглоод дараа нь гэртээ харьж ирж шөнө нь тайван унтав.

	 

	* * *

	 

	Ням гарагт би тэднийд очив. Охины ээж нь намайг угтан гарч ирэхдээ: гонхон шиг дүнсгэр үнэхээр сүржин, нүд нь бууны хоёр ам шиг над өөд ширтэнэ.

	― Аа, эрхэм минь, та гуай байсан юм бий? Та юу?

	― Хатагтай гуай минь би мөн гэдэгт би бараг итгэж байна даа!

	— Бүү тоглоом хийгээрэй! Та зохион бичигч! Сонсов уу?

	― Сонсож байна... гэж би бодож байна. Харин ойлгож байгаадаа би итгэхгүй байна...

	― Та миний охиныг яачхав аа?.. 

	― Би бодоодохвол, болох сон бол... 

	― Тэрүүнээ харахгүй юу!.. 

	Би орж харлаа. Тэр охин чадах чинээгээрээ уйлж өрөвдмөөр болчихсон орондоо хэвтэх ажээ. 

	― Лиза... гэж би хэллээ. 

	— Ай!.. ээж ээ, ээж ээ, хаалгачин. Матвейд үүнийг хутгаар огточ... сүхээр... үүнийг ал! гэж хэлээч... хэмээн Лиза, бархирав. 

	Энэ тун гайхмаар аа!

	― Над учрыг нь хэлээч. 

	― Охиныг минь дунд сургуулийнхны элэг доог болгосон,.. охинд минь дугуй тэг тавихын сурвалж болсон тэр өөдгүй зохион бичихээ буцааж ав... гэхэд нь аваад... гарлаа. Зохион бичихээ би хямгатайхан авч халаасандаа хийгээд гарч одов. Халаасандаа би Атлантын далайг тэр чигээр нь бүх нууцтай нь хамт хийж яваа шиг санагдана. Гэртээ ирээд зохион бичихээ дахин уншив... Та нар өөрсдөө уншиж үзээч... 

	 

	«Ус, байгаль болон хүний амьдралд түүний холбогдохуй нь»

	 

	Ус гэдэг бол эр балар цагт дэлхий дээр буй болсон нойтон шингэн зүйл. Анхандаа ус дэлхий дээр тийм ч их байгаагүй. Гэтэл бурхан тэнгэрийн зарлигаар ертөнц даяар үер бууж ус нь газраас их болж түүнээс хойш хаашаа ч урсалгүй тэнгис, нуур намагт тогтох болжээ. Ус нь зөвхөн нам дор газар хурах бөгөөд шингэн учраас өндөр газар тогтож чаддаггүй юм. Уулын оргил руу хэрэв ус цутгавал түдэлгүй цөм доош урсах учраас уулын хормой ямагт тэнгис, нуур намгаар хүрээлээстэй байдаг юм. Хэрвээ жүрж дээр ус хийвэл яасан ч тогтохгүй. Гэтэл дэлхий нь жүрж шиг бөөрөнхий боловч, дээр нь ус тогтоно... Тэрчлэн бүх гол мөрөн дээрээс доошоо урсахын учир нь: цөм өндөр газраас эх авч усны шингэнийг дагах нь тэр ээ. Хэрвээ усыг зүгээр л шалан дээр асгачихвал хэвгий тийш нь урсана. Яасан ч сөрөхгүй. Усыг тосноос ялгахад тун хялбар, яагаад гэвэл ус зунд царцахгүй. Харин зооринд оруулж тавивал зунд тос царцана. Харин ургамлын тос бол устай их адилхан. Намагт ус бохир тэнгист давстай учир ууж болохгүй. Гагцхүү усан хоолойгүй газарт голын ус л ууна. Ус уух хортой. Яагаад гэвэл ханиад хүрч мэднэ. Цай, кофе, квас уухад илүү тустай... Мөн тэрчлэн усыг зам харилцаанд хэрэглэдэг. Их устай улс оронд худалдаа ихээхэн хөгжсөн онцлогтой байдаг. Жишээлбэл: Эртнийхээс Финик, Грек, одоо үеийнхээс Англи байна.

	Усанд загас амьдрах дуртай. Флот гэж нэрлэдэг тусгай хөлөг онгоцонд ачаа ачиж усаар тээхэд онц тохиромжтой. Гэтэл усан дээгүүр явган явж болохгүйн учир юун гэвэл: ус шингэн учраас хөлөөс зайлж хүн живдэг. Байгалийн ус зуны цагт бороо болдог учраас газарт шавхайтдаг билээ. Бороо орохдоо эхлээд байшингийн дээвэр дээр бууж тэндээсээ газар дээр горхи болон урсдаг. Бороо орох үед томчууд борооны хаалт барьж, гутлынхаа гадуур хамгаалах шаахай өмсөж гудамжинд явах бөгөөд хүүхдүүд гэртээ суудаг учир онцгой уйтгартай. Өвөл цагт бороо хөлдөж, цас болон газар буух учраас хүйтэн байдаг. Хүний амьдралд ус янз бүрээр хэрэгтэй байдаг. Усанд цай чанана. Усаар шөл болгоно. Саван хэрэглэж усаар угаана. Савантай ус нүдэнд орвол их өвтгөнө. Усанд норгохоор саван сайн хөөсөрнө. Хөөсөн бөмбөлөг хийхийн тулд усанд жаахан саван хутгаад сүрэл цооргоно авч тэр шингэндээ шургуулаад эвтэйхэн үлээнэ. Тэгэхээр цооргоны үзүүрт том сайхан, солонгорсон хөөсөн бөмбөлөг тогтож цооргоноосоо салахлаар агаарт хийсэн хагартлаа явна. Тэрчлэн усаар дотуур хувцас угаана. Тасалгааны шал угаана. Хэрвээ халууцаад ус уувал ханиад хүрнэ. Бас усанд сэлдэг. Зарим хүн живнэ гэх зэргээр байгаль болон хүний амьдралд усны ач холбогдол онцгой ихийг бид тодорхой үзэж байна. 

	ЕЛИЗАВЕТА ПИОНОВА

	 

	 

	Миний зохион бичсэн энэ билээ. Би үүнийг дахин уншиж үзээд, хүүхдийн сэтгэлийн зүйд тааруулж чухам л дунд сургуулийн дөрөвдүгээр ангийн хэлбэрээр бичсэнээ ойлгож сэтгэл хангалуун хэвээрээ байв. Арван хоёртой охинд Финикчүүдийн худалдаанаас савангийн хөөс нь арай илүү сонирхолтойг би мэдэж байна. Соёлын нөхцөл болох усны тухай өгүүлэхээсээ савангийн хөөсийг арай тодорхой бичсэний учир тэр билээ. Уснаас дарс давуутайг гайхамшигтай сайхан үзүүлж чадах байлаа ч гэсэн би түүнийг уудлан гаргаагүй билээ. Үзүүлж болох байлаа ч гэсэн би өөрийн зохион бичихдээ, усны тээврийн гааль татвар улсын орлогыг нэмэгдүүлэхэд чухлыг гаргаагүй билээ. Бас эх орны эрхэм дээд үзэлтэй хүмүүс үүнээс өөр юм өгүүлдэг билүү!!! Дунд сургуулийн дөрөвдүгээр ангийн сурагч эмэгтэйн мэдэж чадашгүй зүйл бүхний тухай би нэг ч үг цухуйлгаагүй билээ. Миний бодоход, усны тухай тэр охины мэдэх болгоныг нь хэлсэн байна.

	Тэр эрхэм багштанд өөр ямар чөтгөрийг нь хэлэх хэрэгтэй байсан юм бол оо?

	Арван хоёр настай сурагч эмэгтэйд зориулж яг тийм зохион бичих өөрөө хийгээд үзээсэй тэр багш! Түүний яаж хийхийг нь үзэх юм сан!.. 

	Миний бичсэнийг яагаад тэр тэгээр үнэлэх болсон юм бол? Намайг тун гомдоож уурлуулав. 

	Миний бодлоор бол миний оронд хүн бүр тэгэх байсныг бодож үзээсэй.  Тэгээд би тэр ноёнтой очиж уулзахаар шийдлээ. 

	Би тэднийд ирээд буруу харуулсан (Ү) үсэг шиг өндөр туранхай хүнийг олж харлаа. 

	― Эрхэм ноёнтоон! Танд дөрөвдүгээр ангийн сурагч Елизавета Пионова өгсөн «Ус, байгаль болон хүний амьдралд түүний холбогдохуй нь» гэсэн зохион бичихийн эзэн нь би байна гэж түүнд хэллээ. 

	― Эзэн нь гэдгээ илчлэхдээ та зовохгүй байна уу гэж тэр зэвүүн асуулаа. 

	― Би өөрийнхөө тухай тантай ярих гэж ирээгүй. Пионовад яагаад тэг тавьсныг л мэдэх гэсэн юм. 

	― Зохион бичлэгт нь гэж тэр надад итгэлтэйхэн хариулав. 

	— Тэр зохион бичих юугаараа танд таалагдсангүй бил ээ?

	— Шал дэмий!

	Тэгэхлээр нь би их буу авч ирэхээ яалаа гэж машид гашуудан харамсав. Хэрэв тэгсэн сэн бол би их буугаа сайн гэгч нь цэнэглээд тэр багшийг ниргэчих сэн.

	― Ноёнтон гуай! Дэлхий дээр мод ургахаас өмнө ой байсаан гэж та бодож байх шиг байна. Байгальд усны холбогдлын тухай тодорхой ойлгоцыг та сурагч эмэгтэйгээсээ шаардаж байна. Гэтэл эрхэм ноёнтон минь танай тэр сурагч эмэгтэй байгальтай ямар ч ойр дотно харьцаагүй атлаа түүний тухай ойлголттой байж болох уу даа гэдгийг та мэдэж байна уу?

	Тэр охин том чулуун байшингийн хоёрдугаар давхарт хүүхдийн өрөөнд амьдарч байна. Түүний өрөөнөөс байгаль хүртэл үлэмж их зай байна. Тохилог сайхан хотоос байгаль хэдий холыг та сайн мэдэх билээ. 

	Түүний гэрийнхэн нь тэр охиныг байгальтай танилцуулах гэж эрхэмлээгүй байсан цагт Пионова мэтийн охин байгаль хаа оршдог, хэрхэн тогтсоныг танд хэлэх аргагүй гэдгийг та мэднэ гэж би итгэж байна... 

	― Хайм? Тийм үү? Энэ чинь... тун гайхалтай! Тэгээд та яая гэж байгаа юм бэ?.. 

	― Пионовад өөр сэдэв өгөөч! Би дахиад түүнд бичиж өгөхгүй гэдгээ тангараглая! 

	― Өөр сэдэв гэнэ ээ? За яах вэ? Тэр болно оо... Болгоо... гээд ширээн дээрээсээ жижиг ном авсны нэрийг нь Би «Паульсан» гэж халти уншив. 

	Тэр хүн номын хуудсыг эргүүлсээр:

	― За даа, «Тэнгис ба цөл» гэж тэр бичиг л дээ... гэв. 

	Би түүнийг номхон хүлчингүй бишрэн харав. Тэгээд би:

	― Ээ, эрхэм минь! Тэр охин чинь тэнгисийг ердөө ч үзээгүй, цөлд очоогүй... гэж би цөхрөн дуу алдав.

	― Гагцхүү тэр охин ер мэдлэг муутай охин юм даа! За тэгвэл «Байгалийн нөлөө» гэдэг сэдэв... 

	― Дахиад л байгаль... 

	― Тийм ээ, тийм! «Балтийн тэнгис болон түүний худалдаа, эдийн засаг, соёл, улс төрийн ач холбогдол»... 

	— Тэр охин худалдаа хийдэггүй, залуудаад улс төрийн бодлого оролдоогүй... 

	― Хачин мэдлэггүй охин. Өөр юу өгөх юм бил ээ дээ?.. За байз аа! За тэгэхлээр чинь «Чацкий Хлестаковын зан төлөвт юу нийцэх вэ?» гэж болно оо... гэсэн билээ.

	... Бусдын нэгэн адил би номхон хүнд хайртай... нь тодорхой хэмжээтэй. Гагцхүү би биеэ өмөөрөөгүй зөвхөн наманчилж л байна шүү дээ!.. 

	Тэр багш тасалгаандаа пийшинтэй, пийшингийн дээдтэй нь хийн нүх байна. Би тэр багшийн хүзүүний нь бүчээр хоолойгоор нь оосорлож тэндээс нь дүүжилчихсэн юм аа.

	Дүүжилсний дараа тэр зөвхөн буруу харсан үсэг шиг хэлбэрээ л алдсан болохоос өөрөөр хэн ч, юугаар ч хохироогүй мэт санагдав. 

	Миний хэлье гэж бодсон юм энэ дээ...

	 


ЖАРГАЛ

	Нэгэн удаа надад жаргал тун ч ойртож, би түүний зөөлхөн сарвуунд арай л атгагдаагүй юм. 

	Энэ явдал зугаалгын үед болсон юм. Хялам агнагчидтай хамт Ижил мөрний цаадтай хэсэг залуу, зуны бүгчим шөнө нугад цуглаад зугаалж байлаа. Түүдэг тойрон сууж загасчдын хийсэн шөл, архи айраг ууж, орчлонг яаж хурдхан өөрчилж сайхан болгох тухай маргалдсаар бие сэтгэл ядраад хадмал нугаар дуртай тийшээ тарж одлоо. 

	Ухаалаг, сэргэлэн санагдсан нэгэн хүүхэнтэй би түүдгийн тэндээс явлаа. Тэр хүүхэн сайхан хар нүдтэй, үг яриа нь ямагт жирийн, ойлгомжтой үнэн сонсогддог билээ. Хүн бүрийг тэр хүүхэн энхрийлэн харна. 

	Бид хоёр зэрэгцэн аажимхан явахад хадсан өвсний иш хөлөөр хяхнан хугарч газар дээр хөмөрсөн тэнгэрийн болор аяганаас саран авхайн сайхан гэрэл сацарна.

	Уртаар шүүрс алдаад тэр хүүхэн:

	―  Яасан сайхан юм бэ! Яг л Африкийн цөл шиг, бухлууд нь бунх шиг. Бас их халуун... гэж хэлээд дараа нь бухлын хажуугийн өдрийнх шиг тод дугуй хар сүүдэрт сууя гэлээ. Царцаа дуугарч, холхон шиг хэн нэг нь, хувирч надаас юундаа урваав? гэж гунигтайхан асууна. 

	Би өөрийн мэдэх амьдралын тухай юуг нь ойлгохгүй байгаагаа дуртайяа ярьж эхэлтэл тэр хүүхэн гэнэт намуухан дуун алдаад гэдрэгээ уначхав. 

	Анх удаа л би хүн бахардахыг үзэж байгаа учир тусламж дуудаж хашхирмаар болж хэсэг зуур гайхаш тасарснаа тэр даруйд миний мэдэх романы сайхан хүмүүжилтэй баатрууд ийм үед хэрхдэгийг санаад банзлын нь бүс цамц, мээмний даруулгын нь оосрыг цөм таслав. 

	Сарны тод сайхан гэрлээр зүрхэн дээр нь хөмөрсөн хоёр жижигхэн мөнгөн аяга шиг мээмийг нь харахад толгойд хачин гал бадайрч үнсээд авмаар л санагдлаа. Гэвч тэр хүслээ орхиж, ус авчрахаар түргэхэн гол руу гүйв. Уг хэргийн газарт хэрвээ мэргэн романчийн урьдаас бодож тохируулахаар горхи байхгүй л бол номд бичсэнээр ийм үед усанд гүйдэг ёстой шүү дээ. 

	Малгайдаа дүүрэн ус утгаад би омголон морь шиг нугаар харайлгаж ирэхэд өвчтөн маань миний сандаасан дотуур хувцсаа цөмийг нь засчхаад бухал налан зогсож байв. 

	Миний нойтон малгайг гараараа түлхээд тэр хүүхэн:

	— Хэрэггүйгэж цөхрөнгүй намуухан хэллээ. Тэр хүүхэн надаас салж, түүдгийн гал тийш:

	 

	Хувирч надаас юундаа урваав? 

	 

	гэж нөгөөх л залхуутай дууг гингэнэж суугаа хоёр оюутан болон тоо бүртгэгчийн зүг явав. 

	― Би таныг өвтгөчхөөгүй биз? гэж би хүүхний дуугаа хураасанд ичингүйрэн учирлав. 

	― Үгүй. Чи даанч авхаалжгүй юм. Гэлээ ч гэсэн би танд баярлалаа гэж хүүхэн товчхон хариуллаа.

	Тэр чин сэтгэлээсээ талархаагүй мэт над санагдав. 

	 

	* * *

	 

	Би түүнтэй олонт уулздаг ч үгүй байсан. Тэр явдлаас хойш бид улам цөөн уулзаж түдэлгүй тэр хүүхэн хотоос бүр алга болоод дөрвөн жил өнгөрсний хойно би түүнийг галт онгоцон дээр үзлээ. 

	Тэр хүүхэн Ижил орчинд зусаж байсан тосгоноосоо хотод нөхөртөө очих гэж яваа ажээ. Жирэмсэн болчхож, аятай сайхан хувцаслачхаж; цагны урт алтан гинж одон шиг том чимэг зүүжээ. Онц өнгө зүс орж таргалаад Тбилисийн халуун талбайд хөгжөөнтэй Гүржүүд худалддаг кавказын өтгөн дарсны хөхүүр шиг санагдана. 

	Өнгөрснийг дурсан дотночлон ярилцахад тэр хүүхэн:

	― За, за, тэгээд л би хүнтэй суусан. Тэгээд л гүйцээ... гэв. 

	Үдэш болж, голын ус туяаран гялалзаад галт онгоцны хөөсөрсөн мөр хойдтой цэнхэртэх алсад өргөн улаан тор болж хөвөрнө. 

	― Би хоёр ч хүүхэдтэй болсон. Гурав дахь нь удахгүй.., гэж ажилдаа дуртай дархны янзаар тэр хүүхэн бардамхан ярина. 

	Шар цаасан ууттай жүрж өвдөг дээрээ тавьжээ. 

	― Харин чамд хэлэх үү, яах вэ? гэж хар нүдээрээ таатайхан инээмсэглэн асуугаад тэр хүүхэн, ― Тэгэхэд бухлын дэргэд, санаж байна уу, чи... зоригтойхон байсан бол... ядаж намайг үнсчихсэн бол ... би чиний эхнэр байх байсан... чи над дуртай байсан шүү дээ? Гайхал чинь усанд гүйгээд... чи юу дээ! гэв. 

	― Би номд өгүүлдгээр байх гэсэн юм гэж тэр хүүхэнд ярьж тэр үед миний эрхэмлэж байсан номын ёсоор бол охидыг бахардахад нь эхлээд усаар дайлах, хожим «Ээ, би хаа байна аа? гээд нүдээ нээхэд нь л үнсэж болно гэж боддог байлаа» гэхэд тэр хүүхэн яльгүй инээгээд бодлогошрон хэлсэн нь:

	― Номын ёсоор амьдрах гэж хүсдэгт л бидний буруу байгаа юм даа... Эрхэм минь, амьдрал гэдэг өргөн, номоос ухаалаг, ер нь амьдрал гэдэг номтой адилгүй.. Тийм ээ... гэв. Уутнаас улбар шар жимс гаргаад тэр хүүхэн эргүүлж тойруулж харснаа ярвайгаад:

	― Баларсан эд, ийм ялзарсан юм хийчхэж гэлээ. Тэгээд жүржээ хашлага давуулан эв дүйгүйхэн хаяхад жүрж нь улаан хөөсөн дунд эргэлдсээр алга болохыг би харлаа. 

	― За, одоо яаж байгаа вэ? Бас л номын ёсоор амьдарч байна уу? гэж тэр асуув. 

	Би жаргах нарны туяанд будагдсан эргийн элс, цаадтайх халиун шаргал хоосон нугыг ширтэв. Дуугүй байлаа. 

	Хөмөрсөн завь элс үнхээд үхсэн том загас адил. Гунигт уд бутны сүүдэр алтан элснээ хүглийнэ. Нугын тэртээгээр бухал өвсөн толгод ярайж «Яг л Африкийн цөл шиг, бухлууд нь бунх шиг» гэсэн зүйрлэл санаанд минь орно. 

	Өөр жүрж цэвэрлэнгүүтээ тэр эмэгтэй намайг зэмлэх мэт, сургамжлах байдлаар давтан, 

	― Аргагүй л би чиний эхнэр байсан сан бол... гэхэд нь би:

	― Баярлалаа, танд баярлалаа... гэв. 

	 

	Би түүнд чин сэтгэлээсээ талархсан юм.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

